
MINUTI

Il-Minuti tal-Laqgħa Nru 16 li saret fil-5 ta’ Marzu, 2018 ġew ikkonfermati.


KORRISPONDENZA

IĊ-CHAIRPERSON (Onor. Beppe Fenech Adami): Kif tafu, illum fis-2:05 p.m. irċevejna email mingħand is-Sur Tonio Montebello, Kap Eżekuttiv ta’ Wasteserv, b’informazzjoni li kienet mitluba minnu minn dan il-Kumitat.

[bookmark: _GoBack]M’għandniex aktar korrispondenza u għalhekk nistgħu ngħaddu għall-item li għandna fuq l-aġenda llum. 



DISKUSSJONI DWAR IT-TALBA LI SARET MILL-MEMBRI TAL-OPPOŻIZZJONI GĦAL INVESTIGAZZJONI DWAR IS-SITWAZZJONI TAL-INGAĠĠ TA’ ĦADDIEMA FIL-WASTESERV MATUL IL-PERJODU JANNAR 2016 U ĠUNJU 2017, FLIMKIEN MAT-TALBA TAL-MEMBRI TAL-GVERN LI L-PERJODU TAĦT INVESTIGAZZJONI JIBDA MINN JANNAR 2010 (Kont.)

IĊ-CHAIRPERSON:  Nitlob li jissejjaħ ix-xhud.

Is-Sur Tonio Montebello daħal fil-Kamra tal-Kumitat.

IĊ-CHAIRPERSON:  Sur Montebello, infakkrek li għandek bil-ġurament li ngħatalek f’laqgħa preċedenti.

L-Onor. Grech.

ONOR. CLAUDIO GRECH: Sur Montebello, jien kelli ċans indur ftit id-dokumentazzjoni li tajtna l-aħħar darba, u jekk nagħmel xi mistoqsijiet li huma fir-risposti li bgħattilna llum,  nitolbok tirriferini għalihom għax ma kellix ċans indurhom. 

F’risposta għal mistoqsija nru 5 inti tajt il-head count ta’ Wasteserv minn Diċembru 2010 sa Diċembru 2017 u jien ridt inkun ċert li hawnhekk qed tirriferi kemm għal dawk li huma mpjegati direttament ta’ Wasteserv kif ukoll għal dawk tal-kuntrattur. Bejn wieħed u ieħor, fil-perjodu 2013 u 2017 kien hemm an increase of 90% fil-head count.

IS-SUR TONIO MONTEBELLO (Kap Eżekuttiv, Wasteserv): Hekk hu.

ONOR. CLAUDIO GRECH: Imbagħad dort ftit il-budgetary documents li tajtna għax inti spjegajt li dawk kienu d-dokumenti li permezz tagħhom int kont titlob l-approvazzjoni għal dak il-finanzjament biex tkun tista’ tagħmel dawk l-impjiegi in the absence of a manpower plan. Fil-fatt il-budgetary documents jindikaw li intom tagħmlu talba għal ammont, però l-Ministeru għall-Finanzi kull darba jagħtikom ammont inqas, fis-sens li jekk tħares, pereżempju, lejn il-baġit għall-2018 tara li t-talba tagħkom hija għal €41.6 miljun filwaqt li t-talba għall-2016 kienet għal €17.8 miljun. Minn fejn joħroġ l-ammont li l-Ministeru għall-Finanzi japprova, u allura r-redimensioning tal-baġit tagħkom fil-kuntest ta’ dak li japprovalkom il-Ministeru għall-Finanzi? Jien kont qed nifhem li inti tagħmel talba fuq dak li qed tippjana li se jkunu l-operating expenses tiegħek; ir-revenue tagħkom is made up of gate fees, u l-bqija hija sovvenzjoni tal-Gvern. Forsi tista’ tispjegali minn fejn toħroġ l-approvazzjoni tal-Finanzi u kif imbagħad intom tagħmlu r-re-alignment  tal-baġit tagħkom ma’ dak.

IS-SUR TONIO MONTEBELLO: Fil-fatt fir-re-alignment, kif jidher anke minn dawn id-dokumenti stess – din hija xi ħaġa li kull chief executive officer (CEO) jgħaddi  minnha –  aħna nagħmlu t-talbiet tagħna u ħafna drabi nkunu ġenerużi, fis-sens li dejjem nitolbu ħafna flus. Illum tgħallimt li l-Gvern għandu pezza drapp waħda u jrid iqassamha fl-entitajiet kollha; jien ovvjament nara l-bżonnijiet tiegħi bħala Wasteserv u l-Gvern jara l-bżonnijiet tal-entitajiet kollha. Li nagħmel jien ta’ kull sena huwa li nanalizza x’impatt jista’ jkollu l-ammont inqas li jagħtini l-Ministeru għall-Finanzi. Pereżempju, fil-preambolu tad-dokument tal-2016 ngħid x’naqqast, u nsemmi d-delay in excavation works. Mela jekk jien m’għandix dawn il-flus u se nnaqqas l-excavation, dan se jkollu impatt li ma jkollix il-landfill lesta sa ċerta data. Jekk se nnaqqas il-hiring of equipment tal-compaction, dan ukoll jista’ jkollu impatt, kif jista’ jkollu mpatt in-nuqqas fir-refuse derived fuel (RDF). Ovvjament huwa diffiċli li jiena, is-sena ta’ wara naqbad inkeċċi n-nies għax il-Finanzi ma jkunux tawni l-flus; ħafna drabi n-nies li tkun daħħalt inżommhom u nnaqqas minn affarijiet oħrajn.

ONOR. CLAUDIO GRECH:  S’hemmhekk naħseb li kull Membru ta’ dan il-Kumitat huwa aware għax aħna ngħaddu mis-cycle tar-rapport annwali li jagħmel l-Awditur Ġenerali.  Il-mistoqsija oriġinali tiegħi ma kenitx fuq kif topera Wasteserv b’mod ġenerali, imma kienet speċifika fuq ir-recruitment.  Meta inti titlob għall-baġit tiegħek tkun għamilt ċertu estimu ta’ kemm se timpjega nies – l-aħħar darba semmejtilna dawk il-famużi €3 miljun żieda li ridt tonfoq. F’liema stadju kellek l-approvazzjoni biex tagħmel dik iż-żieda?  Qiegħed nistaqsik għax meta tħares, pereżempju, lejn il-figuri ta’ bejn l-2016 u l-2018, tara li bejn wieħed u ieħor kellek żieda ta’ kważi €5.5 miljun fil-fees li qed tħallas lis-subcontractor, jiġifieri ftit inqas minn 50% tal-ammont oriġinali. Meta dak tikkuntrastah ma’ kemm qed jiġi trattat skart kif ukoll ma’ dak li qed tipproduċi bħala recyclables, tara li l-persentaġġ ta’ żieda mhuwiex bilanċjat, jiġifieri għandek żieda ta’ 24% fl-ammont li qed titrattaw, però mbagħad the labour element qiegħed dejjem jiżdied. U jien lanqas qed nidħol fuq għax “dak” u għax “l-ieħor”, qed nibqa’ fuq l-element ta’ ippjanar. Mela inti kellek pjan biex bdejt tagħmel baġit, u dak il-baġit ressaqtu f’dan il-budgetary document.  Issa l-mistoqsija tiegħi hi f’liema stadju kellek l-approvazzjoni ta’ dak l-ammont u kif imbagħad iddeċidejt kif se tqassam dawk il-pagi. Granted li l-ħaddiema li għandek bl-ebda mod m’għandha tgħaddilek minn moħħok li titfagħhom ‘il barra, però aħna mhux fuq il-ħaddiema li għandek qegħdin nitkellmu u mhux fuq il-ħaddiema li għandek għamilna l-mistoqsijiet, imma fuq il-ħaddiema li daħlu iktar ‘il quddiem abbażi ta’ dak li int teknikament kellek l-approvazzjoni tiegħu. 

IS-SUR TONIO MONTEBELLO:  Ħalli nipprova nara jekk iniex qed nifhem sew. L-ewwel mistoqsija hija dwar jekk dawn il-€5 miljun increase mal-increase in materials, etc., humiex ġustifikati. Kif diġà għedt, Wasteserv hija l-operator of last resort. Kieku Wasteserv kapaċi tagħmel il-flus, dak ix-xogħol jagħmlu l-privat. Biex nagħtik eżempju,  is-sale tal-materjal li joħroġ mill-materials recovery facility (MRF) fejn naħdmu r-recyclables, jammonta għal €1.3 miljun, filwaqt li l-cost tal-MRF waħdu huwa ta’ €2.3 miljun, jiġifieri €1 miljun short.  Dan għax ix-xogħol huwa laborjuż u jinvolvi ħafna mano d’opera, il-bejgħ tal-materjal ma jġibx dawk il-flus neċessarji, u għalhekk ma ssibx MRFs privati hawn Malta għax m’hemmx l-economies of scale neċessarji. 

Dwar kif issir it-talba, li nagħmlu hu li jsir il-baġit intern tagħna, immorru għand il-Ministeru għall-Finanzi fejn ikun hemm diskussjonijiet fit-tul u nispjegaw xi rridu u ma rridux anke fejn ikun hemm il-bżonnijiet tan-nies, imbagħad ħafna drabi nistennew il-mument li l-Finanzi jgħidulna se nagħtikom “dan”. Matul is-sena ġieli jkun hemm subvention extra, u jgħidulna li se jagħtuna xi ħaġa oħra, bħal meta jkun hemm extraordinary items bħall-ħruq tal-impjant.  Naturalment, abbażi ta’ dak li jagħtina nirridimensjonaw l-operat. 

ONOR. CLAUDIO GRECH: Jiġifieri vis-à-vis l-issue tar-recruitment, inti qiegħed tikkonferma li tkunu ddiskutejtu mal-Ministeru għall-Finanzi fil-budgeting process. 

IS-SUR TONIO MONTEBELLO: Ma ngħidlux li se ndaħħal 200 ruħ, jew li se ndaħħal ħamsa minn nies, imma mmur bl-overall cost tal-operat – tinsiex li l-labour hire huwa servizz – nispjega l-affarijiet tagħna u nimxu fuq hekk; ma nidħolx fid-dettall ta’ kemm għandi bżonn nies. 

ONOR. CLAYTON BARTOLO: Onor. Grech, safejn naf jien il-baġit japprova ammonti ta’ figuri ta’ ewro.  Jekk tippermettili xtaqt nagħmel domanda fuq xi ħaġa li għadha kemm issemmiet.  Sur Montebello, inti għedt li hemm xogħol laborjuż, u mir-risposta għall-mistoqsija nru. 23 innutajt li l-iskart, bħala total, dejjem qiegħed jiżdied. Hawnhekk għandna: paper and cardboard, plastics, metals, grey or green bag collection, mixed packaging  u glass. Liema wieħed minnhom huwa l-iktar laborjuż? 

IS-SUR TONIO MONTEBELLO: L-iktar laborjużi huma l-green u l-grey bags. Fil-fatt, fil-green u l-grey bags kien hemm increase minn 16,000 tunellata fl-2016 għal 19,000 tunellata fl-2018. Mit-tabella jidher li l-ammont ta’ paper and cardboard naqas, li jfisser li n-nies, minflok qegħdin imorru iktar fil-bring-in sites, qegħdin jitfgħu l-materjal fil-borża l-griża. Jidher ukoll ċar li kien hemm żieda iktar fil-privat fejn karta nadifa mill-fabbriki jew plastic ...

IĊ-CHAIRPERSON: Iż-żieda li kien hemm fil-green u l-grey bags collection tirrifletti tnaqqis mill-paper and cardboard. Jiġifieri effettivament...

ONOR. CLAYTON BARTOLO:  Però rriflettiet żieda f’xi ħaġa li hija ferm iktar laborjuża minn dik ix-xi ħaġa li naqset. Qed nifhem tajjeb?

IĊ-CHAIRPERSON: Jiġifieri meta nħeġġu lin-nies jagħmlu l-cardboard fil-grey and green bags qegħdin nagħtu iktar xogħol lilek.  Allura x’inhu l-vantaġġ?

ONOR. CLAYTON BARTOLO: Xi ħadd irid jagħmlu dan ix-xogħol!

IS-SUR TONIO MONTEBELLO: Għan-nies hija iktar komda li jitfgħu kollox f’borża waħda u joħorġuha barra, kerbside collected, imma għal Wasteserv hija iktar diffiċli għax il-borża tkun imħallta u trid tisseparaha.

IĊ-CHAIRPERSON: Jiġifieri naqblu li ż-żieda li kien hemm fil-green u l-grey bags b’mod invers tirrifletti ruħha fit-tnaqqis ta’ paper and cardboard. 

IS-SUR TONIO MONTEBELLO: Imma hemm aktar kumpaniji privati li qegħdin imorru jiġbru direttament mill-fabbriki u minn areas fejn il-materjal ikun  nadif. 

ONOR. CLAYTON BARTOLO: Sur Montebello, innutajt żieda qawwija fil-ħġieġ bejn l-2016 u l-2017; filwaqt li fl-2016 kellna 2,900 tunellata, fl-2017 kien hemm 6,179 tunellata. 

IĊ-CHAIRPERSON: Kważi d-doppju meta tqabblu mal-2016, imma meta tqabblu mal-2011 jiġi kważi l-istess.

ONOR. CLAYTON BARTOLO: Il-ħġieġ li jinġabar jinħasel jew jitnaddaf?

IS-SUR TONIO MONTEBELLO: Il-mod kif jitnaddaf il-ħġieġ huwa biċċa xogħol pjuttost iebsa. L-ewwel nifirxuh b’mod manwali u nneħħu l-impurities li jkun hemm fih. Jekk mal-ħġieġ ikun hemm iċ-ċeramika, u tibagħtu barra minn Malta, ma jaċċettawhx għax iċ-ċeramika ddub b’temperatura differenti mill-ħġieġ. Il-problema tal-ħġieġ hija li biex tagħżlu u tnaddfu trid ħafna nies.

ONOR. CLAYTON BARTOLO: Jiġifieri jekk qed nifhem sew, kellna żidiet fil-grey  u l-green bags collection u fil-glass, żewġ affarijiet li jirrikjedu iżjed mano d’opera.

IS-SUR TONIO MONTEBELLO: Fl-2012 naqas il-ħġieġ għax jekk m’iniex sejjer żball kien hemm xi esperiment biex il-ħġieġ jibda jintuża fit-toroq. Jidher li dak l-esperiment ma rnexxiex għax ma kienx daqshekk viable u allura baqa’ dejjem jiżdied u jiġi għand Wasteserv. Kien hemm instances meta kellek xi kumpaniji privati li kienu qegħdin jieħdu xi ħġieġ nadif u jesportawh huma, però sfortunatament l-2017 uriet li min kien qed jipprova jagħmel hekk fil-privat sab li ma kienx worth it u reġa’ waqa’ kollox għand Wasteserv. 

IĊ-CHAIRPERSON: Fl-2011 kien hemm 5,000 tunellata, imbagħad dan l-ammont niżel għal 2,700 tunellata fl-2016.

IS-SUR TONIO MONTEBELLO: Three times as much. 

IĊ-CHAIRPERSON: Of 2016, imma kważi on par mal-2011. 

ONOR. JULIA FARRUGIA PORTELLI (Segretarju Parlamentari għar-Riformi, Ċittadinanza u Simplifikazzjoni tal-Proċessi Amministrattivi): Sur Montebello, qed nifhmek sew li għall-ħġieġ trid xi manpower differenti mill-proċessi l-oħrajn?

IS-SUR TONIO MONTEBELLO: Mr Chairman, biex inkun onest miegħek, fl-2011 ma nafx il-ħġieġ kif ġie trattat u ma nafx jekk intefax f’Wied Fulija. Infakkar li kien hemm ammont ta’ ħġieġ sostanzjali li tpoġġa f’Wied Fulija.

ONOR. JULIA FARRUGIA PORTELLI: Konna rajna l-istampi fil-ġurnali.

ONOR. CLAYTON BARTOLO: Fejn tpoġġa?

IS-SUR TONIO MONTEBELLO: Jista’ jkun li tpoġġa f’Wied Fulija, però rrid inkun korrett; ma nafx jekk hux dak il-ħġieġ jew ħġieġ ieħor. 

IĊ-CHAIRPERSON: Inti weġibt il-mistoqsijiet li sarulek u għedtilna – dan minn dak li weġibt int mhux milli weġibt jien – li fl-2011, ħġieġ kien hemm 5,145 tunellata.

IS-SUR TONIO MONTEBELLO: Hekk hu, imma ma nafx kif ġie trattat u ma nafx x’sar minnu. 

ONOR. JULIA FARRUGIA PORTELLI: Sur Montebello jien staqsejtek x’inhu l-proċess ta’ trattament. Tista’, jekk jogħġbok, tispjegalna? Ovvjament sal-biċċa li qed issegwi int għax ma tistax twieġeb għal ta’ qablek.

IS-SUR TONIO MONTEBELLO: Illum il-proċess huwa laborjuż immens għax jinvolvi li b’gaffa toqgħod tifirxu u l-ħaddiema jiġbru l-imbarazz minn ġol-ħġieġ, bl-idejn jew bil-pickers. 

ONOR. JULIA FARRUGIA PORTELLI: Jiġifieri dan ix-xogħol isir kollu manwalment?

IS-SUR TONIO MONTEBELLO:  Iva, kollu jsir manwalment.

IĊ-CHAIRPERSON: L-Onor. Claudio Grech.

ONOR. CLAUDIO GRECH: Sur Montebello, se nerġa’ nieħdok lura ftit għas-subvention. Kemm kienet the actual subvention?

IS-SUR TONIO MONTEBELLO: F’liema sena? 

ONOR. CLAUDIO GRECH: Tal-2015, l-2016, l-2017 u ta’ din is-sena. Mill-informazzjoni li tajtna ma nistax nasal għal konklużjoni għax hawnhekk hawn biss it-talba. 

IS-SUR TONIO MONTEBELLO: Bl-amment ma nafx. Jekk m’għandix hawnhekk ikolli nippreżentaha darb’oħra.

ONOR. CLAUDIO GRECH: Din is-sena intom tlabtu €41.6 miljun, jiġifieri kważi €30 miljun aktar mis-sena l-oħra.

IS-SUR TONIO MONTEBELLO:  U jekk m’iniex sejjer żball tawhomlna din is-sena, però rrid niċċekkja l-figura għax hawnhekk għandi biss il-budget request. 

ONOR. CLAUDIO GRECH: €17 miljun mill-ispiża huma s-subcontracted costs. Meta tqis il-materjalità ta’ sena fuq oħra kif qed jiżdied il-labour cost, jiġifieri  b’mod rapidu, ma tarax li from a planning stand point irid ikun hemm ippjanar iktar dettaljat tal-manpower? Ma nafx isirx, imma milli tajtna għedtilna tiġbor iċ-ċifri f’daqqa u titlob ammont. 

IS-SUR TONIO MONTEBELLO: Iċ-ċifri ta’ x’jiġi trattat materjal u xi jsir minnu jistgħu jkunu ftit misleading u se nispjega għalfejn. Pereżempju, it-trattament tal-borża s-sewda tirriżulta f’materjal organiku li mbagħad imur għall-gass u meta jgħaddu 30 ġurnata, il-materjal li jibqa’, peress li jkun maħruġ mill-borża s-sewda ma jistax jintuża bħala soil improver, jiġifieri bħala tip ta’ compost, allura jmur fil-landfill. Jiġifieri tista’ tagħti l-impressjoni li l-materjal li daħal fil-landfill huwa ħafna, però jekk tara l-materjal li trattajna...  Pereżempju, fir-risposta għad-domanda nru. 19 hemm anness il-figuri in konnessjoni mat-trattament tal-iskart, u minn dawn il-figuri joħroġ li llum qegħdin nitrattaw madwar 51% tal-materjal as opposed to 11% fl-2010. Dan ovvjament għax infetaħ Malta North u  żdiedu x-shifts. Xi kultant jekk iżżid shift u tara l-output tiegħu, tibda tistaqsi jekk jiġġustifikax dawk il-pagi.  From a purely economic perspective, kieku kont kumpanija privata, ngħid li le, imma Wasteserv mhijiex kumpanija privata u wieħed irid jara l-obbligi li għandna vis-à-vis kemm nippruvaw innaqqsu materjal milli jmur fil-landfill u kemm suppost nitrattaw materjal. 

ONOR. CLAUDIO GRECH: Minn kif qed tgħid inti, jien qed nifhem li dawn in-numri se jsiru workforce permanenti.  Hux hekk? Jiġifieri m’intix qed tara anything in the horizon li b’xi  mod jista’ inaqqas ir-requirement. 

IS-SUR TONIO MONTEBELLO: Bil-metodoloġija tal-lum, le ma narax, sakemm ma jsirux investimenti kbar, però kif diġà għedt, l-economies of scale ma jippermettux li jsir investiment kbir f’MRF. U dik hija l-problema. Jiena mort barra minn Malta u rajthom l-RMFs; ikun hemm, pereżempju, 20 near infrared sorters (NIS), ikun hemm erba’ persuni bħala quality controllers, u jaħdem waħdu. Imma l-economies of scale ta’ pajjiżna ma jippermettix dan. 

ONOR. CLAUDIO GRECH: Matul iż-żmien kien hemm kritika li l-impjegati tas-subcontractor huma dedikati biss biex joperaw ma’ Wasteserv, u safejn naf jien il-Gvern kien ta indikazzjoni li dan it-tip ta’ subcontracting kellu jieqaf u dawn l-impjegati kellhom jingħataw employment dirett mal-Gvern peress li dawn kienu...

IS-SUR TONIO MONTEBELLO: Din ma nafx biha; qatt ma ngħatajt dik id-direzzjoni.

ONOR. ROBERT ABELA: Jien l-ewwel darba li qed nismagħha wkoll. 

ONOR. CLAYTON BARTOLO: Minn fejn ħarġet?

ONOR. CLAUDIO GRECH: Safejn naf jien kien għamel statement anke l-Ministru tal-Ambjent, nistgħu forsi in due course insibuh. Peress li inti qed tgħid li dan huwa workforce ta’ Wasteserv li essenzjalment qed isir permanenti – sorters u operaturi ma’ Wasteserv jistgħu jaħdmu, ma tantx hawn faċilitajiet oħrajn fejn jistgħu jaħdmu – allura ma taħsibx li from an HR perspective forsi jagħmel iktar sens, anke ekonomiku, li dawn ikunu ngaġġati direttament kif kien ta indikazzjoni wkoll il-Gvern?

IS-SUR TONIO MONTEBELLO: S’issa jien qatt ma ngħatajt dik id-direzzjoni. 

ONOR. ROBERT ABELA: Mr Chairman, peress li l-Onor. Grech qiegħed jiċċita li kienet ingħatat direzzjoni mill-Gvern, jista’ jgħidilna minn fejn tirriżulta?

ONOR. CLAUDIO GRECH: Jekk tagħtini ftit ċans insibha.

ONOR. CLAYTON BARTOLO: Sur Montebello, sakemm ifittex ħalli nieħdok lura għal... (Interruzzjonijiet) Kollox sew, imma din diġà ġrat il-ġimgħa l-oħra.  Sur President, jien kont nippretendi li jekk se nikkwotaw xi ħaġa, nagħmlu kopji tagħha u npoġġuha fuq il-Mejda tal-Kumitat.

IĊ-CHAIRPERSON: F’idejja għandi kopja ta’ artiklu li deher fuq il-ġurnal The Malta Independent tas-27 t’April, 2017 fejn qed jirrapporta li “Minister Josè Herrera agrees to put Wasteserv employees on indefinite contract”.

IS-SUR TONIO MONTEBELLO: Indefinite contract mhux mal-Gvern.

ONOR. CLAUDIO GRECH: Imma b’indefinite contract il-Gvern jista’...

ONOR. CLAYTON BARTOLO:  X’differenza hemm!  

ONOR. ROBERT ABELA: Jimporta naraw l-artiklu?

ONOR. CLAYTON BARTOLO: Onor. Grech, inti taf tajjeb daqsna kollha li...

ONOR. CLAUDIO GRECH: Kollox sew.  Ikkalma!

ONOR. CLAYTON BARTOLO: Indefinite contract ma jfissirx xogħol mal-Gvern. 

ONOR. CLAUDIO GRECH: Jien qed nistaqsi. U lis-CEO qed nistaqsi; jekk mhux minnu, jgħidilna li mhux minnu.

ONOR. CLAYTON BARTOLO: Le, għax hemm żgwida.

ONOR. ROBERT ABELA: Onor. Grech, inti għamilt statement u l-artiklu li ġibtu magħkom huwa kompletament l-oppost ta’ dak li qed tgħid inti, għax l-artiklu qed jgħid li minn bażi ta’ kuntratt definit jiġi konvertit għal kuntratt indefinit, imma mal-kuntrattur.

ONOR. CLAUDIO GRECH: Mela ejjew immorru fuq il-kuntratt indefinit. Saru l-kuntratti indefiniti? 

IS-SUR TONIO MONTEBELLO: Dażgur.

ONOR. CLAUDIO GRECH: Jiġifieri llum il-ħaddiema huma kollha b’kuntratt indefinit. 

IS-SUR TONIO MONTEBELLO: Iva.

ONOR. CLAUDIO GRECH:  Sur Montebello, inti taf li Wasteserv taqa’ taħt il-guidelines tas-Servizz Pubbliku f’dak li għandu x’jaqsam ma’ recruitment.

IS-SUR TONIO MONTEBELLO: Imma dan mhux recruitment, dan xiri ta’ servizz.

ONOR. CLAUDIO GRECH: Inti għadek kemm għedtli li l-impjegati huma...

IS-SUR TONIO MONTEBELLO: Onor. Grech, m’hemm xejn differenti minn kirja ta’ trakk. Pereżempju, jien ikolli bżonn kirja...

ONOR. CLAUDIO GRECH: Però meta tikri t-trakkijiet ma tistax timponi fuq il-kuntrattur li n-nies li se jaħdmu miegħek se jkunu b’kuntratt indefinit.  Mhux hekk? Issa jien qed ngħidlek li dawn l-impjegati qegħdin impjegati b’kuntratt indefinit, jiġifieri long term...

IS-SUR TONIO MONTEBELLO: Infakkar li qabel hekk kienu wkoll. 

ONOR. CLAUDIO GRECH: Jekk kienu qabel hekk, huwa tajjeb.

IS-SUR TONIO MONTEBELLO: Li jkunu b’kuntratt ta’ sitt xhur kien talabha l-Onor. Leo Brincat, imma l-Onor. Josè Herrera ħass li l-ħaddiema ma kellhom l-ebda stabilità b’kuntratt...

ONOR. CLAUDIO GRECH: U naqblu mija fil-mija, fil-fatt dik hi l-mistoqsija tiegħi u serraħtli moħħi fuqha. Li qed ngħidlek jien hu li l-entitajiet tal-Gvern jaqgħu taħt ir-regulations tar-recruitment, imma inti qiegħed tgħidli li ma taqax taħt ir-regulations għax dan mhux recruitment. 

IS-SUR TONIO MONTEBELLO: Fil-każ ta’ Wasteserv naqa’ taħt ir-regulations u fil-każ tan-nies ta’ JF Services Ltd. ma naqax taħt ir-regulations għax huwa purely a service. Jiġifieri jiena lill-kuntrattur ngħidlu li għandi bżonn għaxar persuni...

ONOR. CLAUDIO GRECH: Allura kif tista’ lill-individwi tagħtihom il-garanzija fuq livell individwali ta’ kuntratt indefinit ġaladarba qed tixtri biss servizz u mhux is-servizz tal-individwu per se?

IS-SUR TONIO MONTEBELLO: Minbarra l-liġi tal-business continuity...

ONOR. CLAYTON BARTOLO:  Hemm it-transfer of business; il-liġi qiegħda hemm għal kulħadd. 

IS-SUR TONIO MONTEBELLO: Eżattament.  Jiġifieri jekk illum JF Services Ltd. tfalli jew tagħlaq...

ONOR. CLAUDIO GRECH: Granted, imma l-mistoqsija tiegħi mhijiex dik.  Dan huwa de facto recruitment għax inti qiegħed tingaġġa lin-nies li jkunu esklussivament ingaġġati mal-employment...

IS-SUR TONIO MONTEBELLO: Le, għax meta l-kuntrattur bagħatli nies li għal xi raġuni jew oħra m’għoġbitnix il-prestazzjoni tagħhom, tlabtu jibdilhomli, imbagħad kienet problema tal-kuntrattur x’se jagħmel. Il-kuntrattur jista’ ipoġġihom x’imkien ieħor u jista’ ikun hemm każijiet fejn il-kuntrattur seta’ poġġihom x’imkien ieħor, imma dik hija problema tal-kuntrattur mhux tiegħi.  Jien lanqas tas-sick leave ma nħallas, il-kuntrattur iħallsilhom is-sick leave.

ONOR. CLAUDIO GRECH: Intom għandkom clearance mill-Ministeru għall-Finanzi li dan mhuwiex recruitment. Hux hekk?

IS-SUR TONIO MONTEBELLO: Hekk hu, mija fil-mija, this is a service.

ONOR. CLAYTON BARTOLO: Sur Montebello, biex nieħdok ftit lura għall-mistoqsija oriġinali li kien għamel l-Onor. Claudio Grech fuq is-subvention fejn qal li s-subvention kienet ta’ €41.6 miljun...

IS-SUR TONIO MONTEBELLO: Fil-fatt sadanittant iċċekkjajt u sibt li kien hemm €30 miljun recurrent u €15 miljun capital expenditure.

ONOR. CLAYTON BARTOLO: Jien għal dik kont ġej biex nagħmlu ftit breakdown. L-Onor. Claudio Grech l-ewwel qal għax wieħed jaqbad u jieħu l-figuri kollha f’daqqa, imma hu sfortunatament hekk għamel fil-mistoqsijiet tiegħu. €41.6 miljun taf tinstema’ ammont kbir, però fil-verità minnhom kien hemm €17 miljun salarji, €8.3 miljun esportazzjoni ta’ RDF, €7 miljun backlog ta’ RDF... 

IS-SUR TONIO MONTEBELLO: Minn fejn qed taqra, jekk jogħġbok, ħalli nkun nista’ nsegwik?

ONOR. CLAYTON BARTOLO: Paġna 9, numru 3 – operational requirements 2018.  Li nixtieq mingħandek huwa li tgħidilna xi jfissru dawn in-numri. 

IS-SUR TONIO MONTEBELLO: Wasteserv għandha spejjeż kbar. Pereżempju, fejn jidħol l-RDF, li huwa l-materjal li joħroġ mill-borża l-griża li mhux tajjeb għall-export, l-option hi li jew titfgħu fil-landfill u timla’ il-landfill illum qabel għada, xi ħaġa li ma naffordjawx li nagħmlu, jew inkella tesportah barra minn Malta biex jinħaraq f’inċineraturi, però this is costly għax jiswa €135 kull tunellata. Aħna kkalkulajna li rridu madwar €8 miljun fis-sena biex nesportawh.  Għandek imbagħad is-servizz tal-compaction, jiġifieri servizz ipprovdut minn kuntrattur biex jikkumpressa l-iskart fil-landfill. Dan huwa servizz kritiku għax jekk ma tikkumpressax iż-żibel, il-landfill timtela’ aktar malajr. 

ONOR. CLAUDIO GRECH: Il-line item ta’ €10 miljun tal-RDF ma stajtx nifhmu eżatt. 

IS-SUR TONIO MONTEBELLO:  Minħabba li l-landfill qed timtela’ b’rata mgħaġġla, jien tlabt li minfok narmi l-RDF fil-landfill, nesportah barra minn Malta u għalhekk tlabt dak l-ammont minn sentejn qabel. Ovvjament wieħed ikun reluctant li jagħtik il-flus biex taqbad l-iskart u tibagħtu barra, u dan jien nifhmu, però min-naħa l-oħra l-opportunity cost huwa l-spazju fil-landfill, li nemmen li jiswa ħafna iktar minn dawk l-€10 miljun. 

ONOR. CLAYTON BARTOLO:  B’relazzjoni fuq l-istess budget request tal-2018, qed nara li kien hemm €23.6 miljun bħala capital expenditure. Jiġifieri bħala Wasteserv qed tkompli żżid fl-investiment?

IS-SUR TONIO MONTEBELLO: Hekk hu.

ONOR. CLAYTON BARTOLO: Item 2.6 – IPPC requirements, jammonta għal €5.6 miljun.

IS-SUR TONIO MONTEBELLO: L-ikbar spiża.

ONOR. CLAYTON BARTOLO: Iva, qbadt l-ikbar spiża, apparti n-new landfill.

IS-SUR TONIO MONTEBELLO: L-Integrated Pollution Prevention and Control (IPPC) permits huma l-permessi li aħna noperaw taħthom, u huma permessi onerużi ħafna. Qabel konna noperaw taħt environmental permit, però llum l-ERA imxiet taħt l-IPPC. Dawn jiddettaw x’tip ta’ trattament tal-arja jrid ikollok; jekk pereżempju qed tiġbor iż-żjut, irid ikollok id-drip trays, u jekk għandek tank tad-diesel irid ikollok il-bunding. Hemm ħafna requirements li huma tajbin u huma intenzjonati għas-saħħa tal-ħaddiema u tan-nies tal-madwar, però r-realtà hija li dawn jiswew il-flus biex tagħmilhom u ssostnihom. 

ONOR. CLAYTON BARTOLO: Sur Montebello, hawnhekk ippruvat tingħata l-impressjoni li ħafna drabi ma jsirx ippjanar, u qalu li ma kienx hemm ippjanar għal dawn in-nies li ġew ingaġġati. Jien nixtieq nieħdok ftit għall-management accounts tal-2017, li ġew ippreżentati fil-bidu ta’ dawn il-laqgħat, u xtaqt li nduruhom ftit. Naf li għadhom mhumiex audited, u allura forsi jkun hemm bżonn xi adjustments, però at this point in time, dawn huma l-figuri li jista’ jkollna.  Jekk inħarsu lejn l-income, naraw li fil-bidu kien hemm €8 miljun, imbagħad kien hemm extraordinary expenditure, l-MRF, li qiegħed nassumi li kienu...

IS-SUR TONIO MONTEBELLO: Minħabba l-ħruq tal-impjant. 

ONOR. CLAYTON BARTOLO: U hemmhekk għandna madwar €1.7 miljun bħala spiża, liema spiża ma kenitx ippjanata.

IS-SUR TONIO MONTEBELLO: Hekk hu.

ONOR. CLAYTON BARTOLO: Jekk imbagħad immorru lejn l-aħħar, naraw li skont dawn il-management accounts...

IS-SUR TONIO MONTEBELLO: €1.7 miljun hija spiża żgħira għax qed nitkellmu fuq l-export tal-materjal maħruq, però għad fadlilna nagħmlu impjant temporanju u allura l-ispiża titla’ ħafna iktar.

ONOR. CLAYTON BARTOLO: Imma jekk imbagħad immorru lejn l-aħħar tal-figuri naraw li l-kumpanija xorta waħda m’għamlitx deficit, minkejja li kien hemm l-impjieg ta’ dawn in-nies, li qed jissejjħu bla ppjanar, extra, li ma kienx hemm bżonnhom, u ta’ qabel l-elezzjoni.  Il-figuri ma jigdbux.

IĊ-CHAIRPERSON: X’jiġifieri ma kienx hemm deficit? Jekk żdiditilhom l-ispiża b’mod drammatiku u dik l-ispiża ma nqabżitx, ma jfissirx li ma żdiditx l-ispiża.

IS-SUR TONIO MONTEBELLO: L-ispiża żdiedet.

IĊ-CHAIRPERSON: Li tgħid li ma kienx hemm deficit, qisu l-cost baqa’ l-istess...

ONOR. CLAYTON BARTOLO: Inti x’tifhem biha li ma kienx hemm deficit, Sur President? Fi żmienkom kontu mdorrijin bid-deficit! Dejjem kien imwiegħed surplus, imma qatt ma wasalna għalih! Hawnhekk qed naraw kumpanija tal-Gvern, li minkejja li...

IĊ-CHAIRPERSON: Is-surplus malajr iġġibu jekk, pereżempju, tnaqqas il-flus għall-kunsilli lokali.

ONOR. CLAYTON BARTOLO: Imma l-flus għall-kunsilli lokali ma naqsux, anzi żdiedu, u żdiedu wkoll il-pensjonijiet, xi ħaġa li lanqas intom stess ma kontu kapaċi tirrikonoxxu!

ONOR. JULIA FARRUGIA PORTELLI: Sur President, ħallih ikompli bil-mistoqsijiet. Qed tipprova tirredikola bil-kelma “deficit”! Qed tiżvijja issa!

ONOR. CLAYTON BARTOLO: Sur President, jien qed ngħidlu li dan ifisser li kien hemm żieda fit-tipping fees u fir-revenue – ovvjament is-subvention tal-Gvern kienet dik li kienet – minkejja li kien hemm l-ispiża straordinarja tal-MRF, u kien hemm dawn l-impjiegi tan-nies, u allura sinjal li dawn in-nies kien hemm ix-xogħol għalihom. Qed nifhem tajjeb, Sur Montebello?

IS-SUR TONIO MONTEBELLO: Hekk hu.  Jien dik dejjem għedtha.

ONOR. CLAYTON BARTOLO: Però jien inzertajt bniedem tan-numri u xtaqt li noħroġ dan permezz tan-numri.

IS-SUR TONIO MONTEBELLO: Jien ma daħħaltx lin-nies jaħdmu b’mod kapriċċjuż. Ovvjament in-nies hemm bżonnhom, dejjem spjegajt li x-xogħol tagħna huwa xogħol li jirrikjedi ħafna mano d’opera, huwa xogħol laborjuż, mhux faċli ssib in-nies li trid għalih, u n-nies jitilqu. Dak huwa stat ta’ fatt. Ovvjament aħna mbagħad dejjem naħdmu b’dak li jagħtuna l-Finanzi, u nibqgħu nagħmlu l-każ tagħna matul is-sena. Dak huwa l-modus operandi tagħna, però żgur li m’iniex se ndaħħal nies kapriċċjożament.

ONOR. CLAYTON BARTOLO: Fl-aħħar seduta kont semmejt li kien hemm impjant privat li kien għalaq.

IS-SUR TONIO MONTEBELLO: Hekk hu.

ONOR. CLAYTON BARTOLO: Imbagħad dan ix-xogħol bdiet tipproċessah Wasteserv. Qabel m’għalaq dan l-impjant privat kemm kienet tipproċessa skart Wasteserv?

IS-SUR TONIO MONTEBELLO: Qegħdin nitkellmu fuq il-materjal tal-borża l-griża, jiġifieri r-recyclables tal-borża l-griża. Aħna konna nieħdu mal-250 tunellata fil-ġimgħa, u meta waqaf jaħdem dan l-impjant, bdew jiġu għandna 100 tunellata oħra fil-ġimgħa. 

ONOR. CLAYTON BARTOLO: Jiġifieri 350 tunellata fil-ġimgħa b’kollox.

IĊ-CHAIRPERSON: Fuq kemm timeframe qed nitkellmu?

IS-SUR TONIO MONTEBELLO: Jekk m’iniex sejjer żball minn nofs l-2016.

ONOR. CLAYTON BARTOLO: Dan ifisser li qabel, dan l-iscrap ma kienx jiġi għand Wasteserv.

IS-SUR TONIO MONTEBELLO: Eżatt. Kien imur għand xi ħadd privat biex jinħadem.

ONOR. CLAYTON BARTOLO: Però imbagħad as the operator of last resort, kif diġà aċċennajna, beda jiġi għandkom.

IS-SUR TONIO MONTEBELLO: Dik hija waħda mir-raġunijiet għalfejn mill-aħħar tal-2016 bdejna nikkunsidraw li nżidu n-nies, u kif spjegajt anke l-ewwel,  il-bżonn li nagħmlu shift ta’ bil-lejl. Kelli ppjanat li nagħmel shift ta’ bil-lejl f’Wied il-Għajn, biex inkun nista’ naħdem dak it-tip ta’ materjal.

ONOR. JULIA FARRUGIA PORTELLI: Sur Montebello, inti qed tagħmel riferenza għall-privat, li filli kien qiegħed jerfa’ ċertu piż, u f’daqqa waħda dan il-piż ġie shifted fuqkom. Hux hekk?

IS-SUR TONIO MONTEBELLO: Hekk hu.

ONOR. JULIA FARRUGIA PORTELLI: Fil-każ li inti ma daħħaltx dawn il-ħaddiema x’kien jiġri?

IS-SUR TONIO MONTEBELLO: Kien ikun hemm iktar materjal riċiklabbli li jintrema.

ONOR. JULIA FARRUGIA PORTELLI: U fejn jintrema?

IS-SUR TONIO MONTEBELLO: Ġol-landfill jew joħroġ bħala RDF, li imbagħad jekk ma jkollix il-finanzi biex nesportah, hence dawk l-€10 miljuni, xorta jmur ġol-landfill.

ONOR. JULIA FARRUGIA PORTELLI: Sur Montebello, in-nies hemm barra mhumiex qegħdin jifhmu l-mekkaniżmu, u forsi lanqas aħna m’aħna l-persuni tekniċi. Jien qed nifhem sew li qed tgħid li jekk aħna ma nużawx mekkaniżmi li dak li jidħol għandkom jiġi proċessat kif suppost, dan kollu jispiċċa fil-landfill, u allura timtela’ iktar malajr?

IS-SUR TONIO MONTEBELLO: Mhux biss.  Is-sistema tar-recyclables taħdem b’mod li dawn jinġabru minn żewġ skemi partikolari li huma responsabbli għall-packaging waste, huma jġibu l-materjal għandna, u aħna nħallsuhom tiegħu bejn wieħed u ieħor €43 għal kull tunellata. Mela meta f’daqqa waħda ġew għandna 100 tunellata oħra fil-ġimgħa f’materjal, dan kien ifisser spiża ta’ €43 għal 100 darba kull ġimgħa, liema spiża ma kienx ippjanat għaliha mis-sena ta’ qabel. Dawk huma t-tip ta’ ċirkostanzi li l-kumpanija... (Interruzzjonijiet)

ONOR. JULIA FARRUGIA PORTELLI: Jiġifieri din kienet ċirkostanza straordinarja, u inti ma kontx taf minn qabel li din il-kumpanija privata...

IS-SUR TONIO MONTEBELLO: Dażġur li le.

ONOR. JULIA FARRUGIA PORTELLI: Kieku aħna żammejna dan ir-ritmu u ma ħaddtux il-miżuri li ħassejtu li għandkom tieħdu, il-landfill tagħna meta kienet tispiċċa mimlija u nispiċċaw mingħajr alternattiva fejn nispiċċaw narmu l-iskart?

IS-SUR TONIO MONTEBELLO: L-entità suppost imtliet u ngħalqet fl-2013. Fil-fatt kien hemm pjan biex tiġi estiża l-art tal-madwar f’landfill oħra, imma minn hawn u minn hemm irnexxielna nestenduha sa sentejn oħra mingħajr ma ħadna art ġdida.

ONOR. JULIA FARRUGIA PORTELLI: Jiġifieri baqgħalna sentejn minn issa?

IS-SUR TONIO MONTEBELLO: B’dik li hemm eżistenti.

ONOR. JULIA FARRUGIA PORTELLI: Jiġifieri kieku ma skattajtx dan il-mekkaniżmu, diġà mtliet.

IS-SUR TONIO MONTEBELLO: Dan u ħafna mekkaniżmi oħra li ntroduċejna biex nippruvaw innaqqsu l-materjal. Għad fadal xi jsir, jiġifieri ma rridx nagħti l-impressjoni li jien perfett. Far from it, imma ppruvajna, għamilna  l-almu tagħna.

ONOR. JULIA FARRUGIA PORTELLI: Grazzi.

ONOR. JASON AZZOPARDI: Sur Montebello, nimmaġina li fil-kariga tiegħek, ir-rapporti fil-media dwar l-operat ta’ Wasteserv tagħti kashom. 

IS-SUR TONIO MONTEBELLO:  Dażgur.

ONOR. JASON AZZOPARDI:  Għandi nifhem li għalik, li għandek din il-pożizzjoni ta’ responsabilità f’Wasteserv, x’jgħidu jew x’jiġi rrapportat li qalu residenti, bħal pereżempju tal-Magħtab, għal Wasteserv, huwa importanti. 

IS-SUR TONIO MONTEBELLO: Hekk hu.

ONOR. JASON AZZOPARDI: L-isludge tad-drenaġġ, x’suppost isir minnu? Fejn suppost imur?
IS-SUR TONIO MONTEBELLO: L-uniku post li għandu fejn imur illum l-isludge tad-drenaġġ ta’ Water Services Corporation (WSC) huwa ġol-landfill. 

ONOR. JASON AZZOPARDI: Mingħajr ma jkun trattat?

IS-SUR TONIO MONTEBELLO: Hu jkun diġà trattat; safejn naf jien huwa trattat mill-impjant ta’ WSC.

ONOR. JASON AZZOPARDI: Mela huwa trattat mill-impjant ta’ WSC, trasportat minnhom stess...

IS-SUR TONIO MONTEBELLO: U poġġut fil-landfill.  Imbagħad jitgħatta bħall-materjal l-ieħor.

ONOR. JASON AZZOPARDI: U jekk ma jitgħattiex x’jiġrilu?

IS-SUR TONIO MONTEBELLO: Jintenn bħall-kumplament taż-żibel.

ONOR. JASON AZZOPARDI: Inti taf li fl-2016 kien hemm ħafna lmenti ta’ residenti tal-Magħtab li l-irwejjaħ kienu qegħdin jiżdiedu ħafna?

IS-SUR TONIO MONTEBELLO: Naf b’xi ftit ilmenti, imma m’iniex infurmat li kien hemm ħafna lmenti.  Aħna għandna sistema in place, li ilha in place minn dejjem, fejn kull meta jkun hemm ilmenti, tmur persuna litteralment iddur mal-post biex tara fejn ikun ir-riħ u s-saħħa tar-riħ, u tagħmel sniff testing. M’iniex qed ngħidlek li ma jkunx hemm irwejjaħ mil-landfill, għax landfill hija landfill. Jekk ma tintinx landfill, ma nafx xi jrid jintenn!

ONOR. ROBERT ABELA: Aħna niftakru żmenijiet oħra fejn ma kontx tista’ tgħaddi minn Maraskala bl-irwejjaħ li kien hemm. 

IS-SUR TONIO MONTEBELLO: Però minbarra irwejjaħ mil-landfill, ġieli jkun hemm irwejjaħ tad-drenaġġi u ġieli jkun hemm irwejjaħ ukoll ta’ manure mill-irziezet fil-viċin. 

ONOR. JASON AZZOPARDI: Jien nikkonċedi li landfill ma tfewwaħx, però inti taf li fl-2016 l-ilmenti tar-residenti tal-Magħtab sa anke waslu f’gazzetta, u kien hemm artikli dwar kemm żdiedu?

IS-SUR TONIO MONTEBELLO: M’iniex infurmat dwar kemm żdiedu b’mod tekniku.

ONOR. JASON AZZOPARDI: Però, taf li kien hemm rapporti li l-irwejjaħ kienu żdiedu għax id-drainage sludge ma kienx qed jiġi mgħotti.

ONOR. ROBERT ABELA: Urih l-artikli li qed tirriferi għalihom.

ONOR. JULIA FARRUGIA PORTELLI: U r-rilevanza għall-każ tal-lum.

ONOR. ROBERT ABELA: Sur Montebello, meta jikkwotaw artiklu, iridu jurulek.

ONOR. JASON AZZOPARDI: Hawnhekk m’aħniex qegħdin il-qorti.

ONOR. CLAYTON BARTOLO: Onor. Azzopardi, qegħdin fil-Parlament, u meta tagħmel riferenza... (Interruzzjonijiet)

ONOR. JASON AZZOPARDI: M’intix se tgħallimhieli inti l-proċedura!

ONOR. ROBERT ABELA: Int ħadd qatt ma jgħallmek xejn! Is-sens ta’ superjorità li għandek huwa inkredibbli! Kważi kważi, aħna bħala Membri tal-Kumitat ma nistgħux nintervjenu, u inti, li lanqas int Membru ta’ dan il-Kumitat...

IĊ-CHAIRPERSON: Għandu dritt ikun hawnhekk.

ONOR. ROBERT ABELA: Għandu dritt ikun hawnhekk, però naħseb li aħna, bħala Membri tal-Kumitat, għandna dritt ngħidu l-punto di vista tagħna wkoll. Hux hekk?

ONOR. JULIA FARRUGIA PORTELLI: Għandna dritt ma nkunux lampshades!

IĊ-CHAIRPERSON: Jien ma rrid lil ħadd ikun lampshade! Assolutament! Ara ma jfettlilkomx isiru lampshades!

ONOR. JULIA FARRUGIA PORTELLI: Għax kieku jkollok tilbes nuċċali tax-xemx!

IĊ-CHAIRPERSON: Ma jibqax Kumitat vivaċi daqs kemm huwa bħalissa!

ONOR. ROBERT ABELA: Jekk qed issir riferenza għal rapport, irid jiġi muri r-rapport.

IĊ-CHAIRPERSON: Però s’issa qiegħed jirriferi għal ilmenti li saru. 

ONOR. ROBERT ABELA: Nistgħu narawhom?

ONOR. JASON AZZOPARDI: Sur Montebello, x’taf dwar jekk kienx hemm rapporti fil-gazzetta li d-drainage sludge kien jitħalla uncovered?

IS-SUR TONIO MONTEBELLO: Mhux jitħalla uncovered!

ONOR. JASON AZZOPARDI: Mela qed tikkonstatah; qed tgħid li mhux veru.

IS-SUR TONIO MONTEBELLO: Din mhijiex domanda ta’ risposta iva jew le, l-ewwel irrid nispjegalek il-kuntest. X’tirrikjedi landfill operation? Landfill operation tirrikjedi li kuljum, il-materjal li titfa’ fil-landfill tgħattih b’materjal inert. Meta inti jkollok landfill wiesgħa, jiġifieri jkollok art kbira kif ikollhom barra minn Malta, ikollok il-lussu li tgħattiha kollha u l-għada tikxef parti minnha, imma aħna m’għandniex dak il-lussu. Il-landfill tagħna hija żgħira u l-ispazji huma ristretti. Tant huma ristretti li aħna ngħollu ‘l fuq minflok niftħu fil-wisa’. Kieku nista’ nieħu l-art u niftaħ fil-wisa’ ma jkollix dik il-problema. Waħda mill-isfidi tagħna hija li kuljum preċiż ngħattu l-materjal bil-lejl, filgħodu nerġgħu nagħmlu scraping tal-inert waste biex kemm jista’ jkun ma naħlux volum mil-landfill, u dak irejjaħ. L-iskart kollu jrejjaħ, kemm dak oganiku; kemm is-sand trap ta’ Wied il-Għajn u anke l-kompost ta’ Wied il-Għajn.

ONOR. CLAYTON BARTOLO: Kull skart irejjaħ.

ONOR. JULIA FARRUGIA PORTELLI: Jien qiegħda nipprova nifhem ir-rilevanza ta’ dan kollu; suppost qegħdin niddiskutu reklutaġġ, imma fil-fatt qegħdin nitkellmu fuq xi ħaġ’oħra.

IĊ-CHAIRPERSON: Nimmaġina li issa jistaqsih kemm kien in-numru tal-impjegati li jieħdu ħsieb dan ix-xogħol, kemm hemm nies assenjati fuq dan ix-xogħol, eċċ.

ONOR. JULIA FARRUGIA PORTELLI: Tajjeb.

IĊ-CHAIRPERSON: Ħa nagħmilha ċara.  Aħna m’aħniex kontra li jekk hemm bżonn il-ħaddiema... (Interruzzjonijiet)

ONOR. CLAYTON BARTOLO: Dażgur li m’intomx kontra.  Jekk fi żmien il-Gvern Nazzjonalista kollha għamiltu r-rakkmandazzjonijiet!

IĊ-CHAIRPERSON: Li aħna kontra huwa li jkun hemm ftit ippreferuti minn distretti partikolari, u ħaddieħor ma jkollux ċans. 

ONOR. ROBERT ABELA: X’jiġifieri ftit ippreferuti minn distretti partikolari? Qed tagħmel sweeping statement.

ONOR. CLAYTON BARTOLO: Onor. Abela, ma tafx li fi żmien il-Partit Nazzjonalista bil-preferenzi kienu jimxu?!

IĊ-CHAIRPERSON: Onor. Abela, fis-seduta li għaddiet ġie kkonfermat, miċ-ċifri li ġew ippreżentati hawnhekk, li nofs in-nies li daħlu fl-2017 huma kollha mill-ewwel distrett.

ONOR. ROBERT ABELA: Fi żmien, fil-Freeport niftakarhom jidħlu hekk.

IĊ-CHAIRPERSON: Daħlu 50% mit-tieni sat-13-il distrett, u mill-ewwel distrett daħlu l-50% l-oħra.  (Interruzzjonijiet) L-Onor. Abela, minflok ma jgħid li mhux veru, jgħid li aħna għamilna l-istess!

ONOR. ROBERT ABELA: Erġajt qiegħed timmiskwotani. 

ONOR. ALEX MUSCAT: Jiġifieri hemm problema bil-persuni tal-ewwel distrett? Qed nifhmu sew?

IĊ-CHAIRPERSON: M’iniex qed ngħid li hemm problema, imma qed ngħid li n-nies tat-12-il distrett l-oħra għandu jkollhom l-istess opportunità.

ONOR. ALEX MUSCAT: X’inhi l-problema tan-nies mill-ewwel distrett?
IĊ-CHAIRPERSON: Jien m’għandi l-ebda problema man-nies tal-ewwel distrett.

ONOR. ALEX MUSCAT: Mela allura x’inhu l-punt?

IĊ-CHAIRPERSON: Il-punt hu li n-nies tat-tieni, it-tielet, ir-raba’, il-ħames u d-distretti l-oħra kollha għandhom ikollhom opportunità daqs in-nies li ġew mid-distrett tal-ministru li taħtu taqa’ Wasterserv.  Intom mhux “tagħna lkoll”?!

ONOR. CLAYTON BARTOLO: Kulħadd għandu l-opportunità! Fi żmien il-Partit Nazzjonalista fil-gvern kontu tgħaddu r-rakkmandazzjonijiet!

ONOR. ROBERT ABELA: Anke intom għamiltu t-talbiet!

ONOR. CLAYTON BARTOLO: Ejjew nitkellmu fuq l-emails li hawn!

ONOR. JASON AZZOPARDI: Ħallu dan id-diskors għall-Ħadd filgħodu mhux għal hawn!

ONOR. ROBERT ABELA: X’ton ta’ arroganza!

ONOR. JASON AZZOPARDI: Sur Montebello, l-iskart riċiklabbli suppost jiġi landfilled?

IS-SUR TONIO MONTEBELLO:  Naf għalxiex ġej.  Le, m’għandux jiġi landfilled, ħlief meta kellna l-emerġenza għax inħaraq l-impjant u kellna xahrejn materjal li poġġejnih fil-landfill taż-Żwejra, mhux fl-Għallis, biex fil-futur nerġgħu niskavawh għall-inċineratur.

ONOR. JASON AZZOPARDI: Inti qed tgħid li jien kont ġej għal meta nħaraq l-impjant.

IS-SUR TONIO MONTEBELLO: Hekk hu.

ONOR. JASON AZZOPARDI: Meta nħaraq l-impjant?

IS-SUR TONIO MONTEBELLO: F’Mejju 2017.

ONOR. JASON AZZOPARDI: Fil-fatt mhux hemmhekk kont ġej, Sur Montebello, imma għal sena qabel, l-2016. Ħalli ngħaddilek rapport li deher f’The Times of Malta tal-10 t’Awwissu 2016, fejn hawnhekk hawn... Naturalment għandek kull dritt tgħidli li hija gidba.

IS-SUR TONIO MONTEBELLO: Narah u nirrispondik.

ONOR. JASON AZZOPARDI: Għandek kull dritt tagħti spjega li tħoss li għandek tagħti.

IS-SUR TONIO MONTEBELLO: Bil-qalb kollha.

ONOR. JASON AZZOPARDI: F’dan l-artiklu hawn ritratti u hawn miktub hekk:

“Pictures taken last week show what appears to be recyclable waste being dumped at the landfill, while drainage sludge is being left to dry in the open air for days, though this is considered contrary to good industrial practice.”.

IS-SUR TONIO MONTEBELLO: Nista’ narah, jekk jogħġbok?

ONOR. JASON AZZOPARDI: Hawn hu, f’idejk.

IS-SUR TONIO MONTEBELLO: Easy, that’s RDF.

ONOR. JASON AZZOPARDI: X’jiġifieri?

IS-SUR TONIO MONTEBELLO: Il-materjal tal-borża l-griża mhux kollu jkun tajjeb għall-esportazzjoni, parti minnu jkun tajjeb għall-esportazzjoni, u parti minnu ma jkunx. Il-proċess fih innifsu huwa 40% ineffecient; 20% huwa materjal ħażin li n-nies jitfgħu ġol-borża l-griża irrispective, 20% huwa materjal tajjeb, però għax is-sistema mhijiex effiċjenti biżżejjed, ma taqbdux. Mela inti jkollok 40%, ġieli anke 50%, li jkun materjal mhux tajjeb għall-esportazzjoni. Dak jiġi bailed u jiġi RDF, li huwa materjal li barra minn Malta jmur ġol-inċineraturi u jinħaraq. Kif spjegajt jien, kont ili numru ta’ snin nitlob fondi biex dak l-RDF minflok ma nitfgħu ġol-landfill, nesportah barra minn Malta, imma jekk ma jkollix il-fondi, ikolli nesporta. U fl-2016 dak huwa preċiżament li ġara, kelli nordom ġol-landfill parti mill-RDF. 

ONOR. JASON AZZOPARDI: Jiġifieri dan li hawn irrappurtat li residenti qalu li “bad smells emanating from the landfill have increased substantially in recent months”...?

IS-SUR TONIO MONTEBELLO: Onorevoli, inti taf daqsi li l-media tirrapporta ħafna affarijiet. Jien, iktar milli nara...

ONOR. JASON AZZOPARDI: Għandek kull dritt tgħid li ġiet miżinterprata, li l-ġurnalist għamel xogħol ħażin, jew...

IS-SUR TONIO MONTEBELLO: Jien nixtieq nara kemm daħlu lmenti. Pereżempju, f’Wied il-Għajn, titkellem ma’ xi wħud jgħidulek “taf x’irwejjaħ hawn!?”, imbagħad titkellem ma’ oħrajn fl-istess akkwati u jgħidulek “jien ma nxommhiex ir-riħa”.

ONOR. JULIA FARRUGIA PORTELLI: Nimmaġina li r-riħ jilgħab parti wkoll.

IS-SUR TONIO MONTEBELLO: Kellimt ukoll nies mill-Magħtab, u hemm min jgħidlek li jxomm ir-riħa... Ir-riħa vera teżisti, m’iniex qed ngħid li m’hemmx riħa, jekk ngħid li landfill ma tintinx, naħseb li nkun qed niċċajta! Ikun hemm min igerger, anke f’Wied il-Għajn, u jkun hemm min jgħidlek li ma jxommhiex jew li ma teffettwahx daqshekk.

ONOR. ALEX MUSCAT: Għandkom xi sistemi in place fuq moniteraġġ tal-arja?

IS-SUR TONIO MONTEBELLO: L-ewwel nett aħna obbligati bil-permessi tagħna li nagħmlu air monitoring regolari fl-akkwata tal-Magħtab u fl-akkwata...

ONOR. JULIA FARRUGIA PORTELLI: “Regolari” kemm?

IS-SUR TONIO MONTEBELLO: Bl-amment ma nafx.

ONOR. JULIA FARRUGIA PORTELLI: Forsi darba fix-xahar?

ONOR. ALEX MUSCAT: Xi jsir? X’inhu l-proċess?

IS-SUR TONIO MONTEBELLO: Titqabbad kumpanija privata, ikollha apparat ta’ moniteraġġ, bil-vannijiet apposta, tmur ċerti postijiet u tanalizza l-arja hemmhekk.

ONOR. JULIA FARRUGIA PORTELLI: Ma tafx kull meta jsir dan? Hija xi ħaġa ta’ kull ġimgħa?  Kull xahar?

IS-SUR TONIO MONTEBELLO: Jekk m’iniex sejjer żball kull xahar, imma I stand to be corrected. Għandna wkoll xjentista li regolarment iddur l-impjanti kollha – jista’ jkollha bias għax tkun imdorrija ġor-riħa – ixxomm irwejjaħ parikolari u tniżżel in-noti. Ġieli jkun hemm istanzi li jkunu minħabba l-operat tagħna, pereżempju jkollok valve li ma ħadimx tajjeb, u allura jkollok increase in H2S. Jiġifieri dawn l-affarijiet jeżistu, u jkomplu jixhdu l-kundizzjonijiet li l-ħaddiema tagħna jaħdmu fihom.

ONOR. ALEX MUSCAT: Xi jsir biex timmitigaw?  X’tagħmlu biex tilqgħu għall-irwejjaħ?

IS-SUR TONIO MONTEBELLO: L-Onor. Azzopardi qal tajjeb – u jien m’iniex qiegħed nistaħba wara subgħajja – li hija concern ġusta li l-landfill tintenn u ddejjaq lin-nies.  Aħna nippruvaw ngħattu l-materjal kemm jista’ jkun, però l-operat mhux dejjem jippermettilek; jew ma tlaħħaqx, jew inkella tipprova tikxfu mill-ewwel filgħodu kmieni biex tirbaħ dak l-ispazju. Hija realtà wkoll li fis-sajf jintenn iktar. Hemm ukoll il-problema li l-landfill għoliet iktar milli kienet qabel, għax qabel kienet ġo ħofra u allura kien hemm il-vantaġġ li l-irwejjaħ ma jinqabdux mir-riħ, filwaqt li llum meta noperaw minn fuq – u nippruvaw li fis-sajf ma noperawx fuq imma isfel – sfortunatament se jkollok ir-riħa tal-materjal organiku qed jiddekomponi li faċilment jaqbadha r-riħ u jitfagħha lejn il-Qawra, eċċ. 

ONOR. JASON AZZOPARDI: Fakkartni fuq il-hazardeous landfill. Il-Magħtab hemm, jew kien hemm, disinjata hazardeous landfill.

IS-SUR TONIO MONTEBELLO: Kien hemm pjan...

ONOR. JASON AZZOPARDI: Mhux pjan biss, imma kien hemm il-landfill innifisha.

IS-SUR TONIO MONTEBELLO: Mhux biss kien hemm pjan li jkun hemm hazardeous landfill imma anke a hazardeous treatment facility, apparti l-landfill. Però infurmat, mis-CEO ta’ qabli, li meta kienu saru l-costings, bl-ammont ta’ hazardeous material li jkollna hawn Malta, it-tip ta’ trattament li jkollu bżonn, u l-volum ta’ spazju li jkun hemm, ma kienx jidher li huwa vijabbli, imma huwa iktar vijabbli li tesportah barra minn Malta. Meta sirt CEO jien, dik il-landfill żgħira li ma kenitx tintuża, iddeċidejna li nużawha bħala landfill sakemm jidħol fis-seħħ l-inċineratur. 

ONOR. JASON AZZOPARDI: Allura qed tikkonferma li dik il-landfill li kienet maħsuba għall-hazardeous waste, fil-fatt qed tintuża għal dak il-materjal li kien jidħol f’Sant’Antnin?

IS-SUR TONIO MONTEBELLO: Bħalissa qed titqatta’ parti minnha, qed inħaffruha biex nagħmluha landfill. F’parti oħra hemm maħżun ammont ta’ RDF li fis-snin ta’ qabel ma stajtx nesportah. Huwa mgħotti u se nibagħtuh barra minn Malta.  Fil-fatt irridu nħaffru iktar u nwessgħu iktar dik il-landfill.

ONOR. JASON AZZOPARDI: Niġu għal Sant’Antnin. Hemmhekk kien hemm nirien iktar minn darba. Tista’ tgħidli ftit x’fire prevention systems hemm in place?

IS-SUR TONIO MONTEBELLO: Kieku ma kienx hemm, kieku allaħares qatt, kelli n-nies li mietu, imma d-drills rigorużi li nagħmlu u l-passi li ħadna mill-aspett ta’ health and safety ħallew ir-riżultat tagħhom, għax għall-grazzja t’Alla minn dawk il-ħaddiema kollha, fosthom ħafna ġodda, li wkoll ħadu t-taħriġ tagħhom, ma miet ħadd. L-RDF, ismu miegħu, huwa fuel, però l-inkjesta maġisterjali għadha ma ngħalqitx u għad m’għandix informazzjoni dwar jekk qabadx, jekk qabbduhx, jekk kienx inċident jew kenitx xi ħaġa doluża. Però, nerġa’ ngħid, li l-fatt li ma miet ħadd, lili jagħtini ċertifikat. 

ONOR. CLAYTON BARTOLO: Sur Montebello, inti għedtilna li l-ħaddiema kienu ntbagħtu f’kumpless ieħor wara.

IS-SUR TONIO MONTEBELLO: Mhux kollha, uħud minnhom baqgħu hemmhekk.

ONOR. CLAYTON BARTOLO: Kif kont qassamt il-ħaddiema?

IS-SUR TONIO MONTEBELLO: L-ewwel xahar u nofs kienu pjuttost shady, fis-sens li ma konniex nafu kemm kienet estensiva l-ħsara fl-impjant, kemm kien hemm makkinarju li kien tkisser, u x’tip ta’ xogħol se nkunu nistgħu nagħmlu fl-impjant. Dik ħaditilna ċertu ammont ta’ żmien. Imbagħad poġġejna n-nies f’Malta North, fejn żidna shift, eventwalment żidna anke shift bil-lejl biex il-materjal tellajnih kollu hemmhekk. Żidna wkoll nies fil-yard biex bdejna nimmanniġġjaw materjal fil-yard, u poġġejna wkoll nies fis-CA sites minħabba l-ammont sostanzjali ta’ materjal li ovvjament għadu dieħel. 

ONOR. JASON AZZOPARDI: Sur Montebello, rigward il-borża l-bajda, l-organic, naqblu li fl-aħħar sentejn kien hemm proġett pilota?

IS-SUR TONIO MONTEBELLO: Hekk hu.

ONOR. JASON AZZOPARDI: Ma’ terz tal-lokalitajiet ta’ Malta. 

IS-SUR TONIO MONTEBELLO: U Għawdex ukoll.

ONOR. JASON AZZOPARDI: Minn din is-sena li qegħdin fiha, x’suppost jiġri dwar din is-sistema?

IS-SUR TONIO MONTEBELLO: Se nagħmluha kullimkien. Kull raħal se jkollu l-borża organika.

ONOR. JASON AZZOPARDI: Bħala Wasteserv kontu nvoluti fl-aħħar tlieta, erba’ xhur, fuq l-implimentazzjoni u r-running in tagħha?

IS-SUR TONIO MONTEBELLO: Dażgur.

ONOR. JASON AZZOPARDI: Tista’ tgħidli fiex waslu l-pjanijiet biex tkun estiża mal-pajjiż kollu?

IS-SUR TONIO MONTEBELLO: F’Settembru se tkun estiża mal-pajjiż kollu. Bħalissa għaddejjin it-tenders biex nixtru l-boroż u l-bins differenti u se nkunu qed inqassmuhom fid-djar. Se jkollna l-promoters iduru.

ONOR. JASON AZZOPARDI: Jiġifieri għal Settembru se tkun mifruxa mal-pajjż kollu.

IS-SUR TONIO MONTEBELLO:  Iva.

ONOR. JASON AZZOPARDI:  Nista’ nitolbok għal darba oħra l-istatistika dwar kemm-il tunellata borża griża daħlu f’Malta North wara Ġunju 2017, xahar b’xahar?

IS-SUR TONIO MONTEBELLO: Dik l-informazzjoni ppreżentajtha.

ONOR. JASON AZZOPARDI: Imma inti ppreżentajtha bħala sena.

IS-SUR TONIO MONTEBELLO: Nagħtihielkom xahar b’xahar, mhux problema.

ONOR. ROBERT ABELA: Sur President, ħa nagħmel punt u se nieħu spunt mill-każ preċedenti u mid-direzzjonijiet li tajtna inti stess.  Din hija r-raba’ seduta li fiha qed jixhed l-istess xhud. L-informazzjoni mitluba setgħet intalbet qabel. Ma naħsibx li xhud wieħed għandna nkaxkru fuqu ħames seduti. Infakkar li dan il-Kumitat għandu ħafna xogħol x’jagħmel. Dan huwa każ li għandu r-rilevanza tiegħu bħal oħrajn, imma ma jistax ikun nagħmlu ħames seduti fuq l-istess xhud. Fil-kas jgħaddilna l-informazzjoni by email. Jien jidhirli li erba’ seduti huma aktar minn biżżejjed fuq xhud wieħed!

ONOR. JULIA FARRUGIA PORTELLI: Sur President, dan fuq l-istess gwida li kont tagħtina inti qabel. Biex inkunu ġusti mal-prinċipju.

IĊ-CHAIRPERSON: Il-prinċipju li wżajt fl-aħħar seduti li kellna meta konna qed niddiskutu suġġett fuq talba tan-naħa tal-Gvern kienet li m’għandniex inkaxkru inutilment ma’ xhud. (Interruzzjonijiet) Trid tapprezza li x-xhud li għandna hawnhekk huwa x-xhud prinċipali.

ONOR. JULIA FARRUGIA PORTELLI: U għandi nifhem li hemm iktar.

IĊ-CHAIRPERSON: Imma ma nimmaġinax li se jkollna xhieda li se jieħdu erba’ seduti. Naturalment, fil-mument li tkunu eżawrejtu l-mistoqsijiet kollha li għandkom tagħmlu, nistaqsi jekk l-Oppożizzjoni eżawrietx il-mistoqsijiet kollha... Sal-lum stess, bħal f’kull seduta oħra li kellna, kontu għadkom qegħdin tagħmlu l-mistoqsijiet u jien ma waqqaftkomx. Kieku ġejtu hawnhekk u għedtuli li l-mistoqsijiet li kellkom tagħmlu għamiltuhom u m’għandkomx aktar mistoqsijiet x’tagħmlu, nifhimha, però jekk inħarsu lejn x’ġara llum naraw li l-ħin max-xhud kien maqsum bejn iż-żewġ naħat. Jien m’għandi ebda problema b’dan, imma jekk intom qed tiddikjaraw li m’għandkomx iżjed...

ONOR. JULIA FARRUGIA PORTELLI: Nagħmlu sforz li nagħlqu llum.

IĊ-CHAIRPERSON: ...mistoqsijiet x’tagħmlulu, allura ma jsirux iżjed mistoqsijiet u ndur fuq in-naħa tal-Oppożizzjoni biex nistaqsihom għandhomx iktar mistoqsijiet. Jiġifieri intom qegħdin tiddikjaraw li m’għandkomx iżjed mistoqsijiet?

ONOR. ALEX MUSCAT: Qed niddikjaraw li nixtiequ nikkonkludu llum.

IĊ-CHAIRPERSON: Jiġifieri ma nieqfux għall-mistoqsijiet parlamentari?

ONOR. JASON AZZOPARDI: Le, irridu nieqfu għall-mistoqsijiet parlamentari.

ONOR. ALEX MUSCAT: Fis-sitta rridu nieqfu.

ONOR. JULIA FARRUGIA PORTELLI: Jien għandi kumitat ieħor fis-sitta u nofs, imma jistgħu jkomplu l-kollegi.

ONOR. ROBERT ABELA: Ma ninsewx li d-domandi għandhom ikunu rilevanti għas-suġġett li qed niddibattu, li huwa l-ingaġġ. Mill-inġaġġ morna fuq ir-riħa. Issa fejn se mmorru iżjed? Dan mhuwiex relatat mal-ingaġġ! Huwa kompletament irrilevanti!

IĊ-CHAIRPERSON: Jien ma naħsibx li huwa rrilevanti għax ix-xogħol li jsir huwa relatat mal-ingaġġ. Jien naħseb li hemm mistoqsijiet pertinenti li jistgħu jsiru, bħal pereżempju, kif ġew deployed dawn in-nies kollha li ġew impjegati.

ONOR. CLAYTON BARTOLO: Imma dik l-informazzjoni diġà ġiet ippreżentata.

IĊ-CHAIRPERSON: Inti għamilthom il-mistoqsijiet li kellek tagħmel?

ONOR. CLAYTON BARTOLO: Jien għamilt mistoqsijiet fuq informazzjoni li ġiet ippreżentata.

ONOR. JULIA FARRUGIA PORTELLI: Mill-ewwel ’l hawn ħlejna ħames minuti; kont tilħaq tagħmel tużżana mistoqsijiet!

IĊ-CHAIRPERSON: X’inhuma ħames minuti ħdejn l-eternità?!

ONOR. JULIA FARRUGIA PORTELLI: Hekk hu. Hawnhekk ħadd m’hu etern!

IĊ-CHAIRPERSON: Ikompli bil-mistoqsijiet l-Onor. Azzopardi, imbagħad għandu xi mistoqsijiet l-Onor. Abela.

ONOR. JASON AZZOPARDI: Sur Montebello, xi domandi li kelli dwar statistika u informazzjoni oħra se ngħaddihielek b’email tramite s-segretarja biex ma nieqfux fuqhom. 

Rigward middle management, kemm ġew ingaġġati periti mill-2014?

IS-SUR TONIO MONTEBELLO: Ma nafx, imma nġiblek l-informazzjoni. Mhijiex problema.

ONOR. JASON AZZOPARDI: Hemm tmienja?

IS-SUR TONIO MONTEBELLO: Probabbli, imma m’iniex ċert.

ONOR. JASON AZZOPARDI: Dawn it-tmienja, jekk mhux għaxra, impjegati mill-Wasteserv fl-aħħar erba’ snin, sa mill-2014, fejn qegħdin jaħdmu?

IS-SUR TONIO MONTEBELLO: Wied il-Għajn.

ONOR. JASON AZZOPARDI: Tmien periti?

IS-SUR TONIO MONTEBELLO: Jekk hemm tmienja. Irrid nivverifika l-figuri.

ONOR. JASON AZZOPARDI: Qed nitkellmu fuq l-impjant ta’ Sant’Antnin, mhux fuq it-twin towers hawn!

IS-SUR TONIO MONTEBELLO: Imma dawn ma jkunux ħdejja!

ONOR. JASON AZZOPARDI: Ma jkunux ħdejk?

IS-SUR TONIO MONTEBELLO: Dażgur li le!

ONOR. JASON AZZOPARDI: Jiġifieri jekk nitlob informazzjoni dwar meta ġew ingaġġati, ikolli risposta sal-laqgħa li jmiss?

IS-SUR TONIO MONTEBELLO: Mhux problema.

ONOR. JASON AZZOPARDI: L-impjegati għandhom special leave?

IS-SUR TONIO MONTEBELLO: Għandhom il-family friendly working conditions, jiġifieri teleworking, reduced hours, eċċ., bħal entitajiet oħrajn.

ONOR. JASON AZZOPARDI: Special leave biex impjegat jattendi attivitajiet f’kampanja elettorali, għandhom?

IS-SUR TONIO MONTEBELLO: M’iniex infurmat li għandhom, le.

ONOR. JASON AZZOPARDI: Inti taf li kien hemm mill-inqas żewġ impjegati li tliet ġimgħat qabel l-elezzjoni ġenerali li għaddiet, wieħed minnhom supervisor f’Sant’Antnin, it-tnejn li huma minn Ħaż-Żabbar, ingħataw paid special leave approvat minnek,  biex jarmaw it-tined tal-kampanja elettorali tal-Partit Laburista? (Interruzzjonijiet)

IS-SUR TONIO MONTEBELLO: Le.

ONOR. ROBERT ABELA:  Jien naf b’Deputati min-naħa tal-Oppożizzjoni li ma jmorrux xogħol waqt il-kampanja elettorali!

ONOR. JASON AZZOPARDI: Jiġifieri ma tafx bihom.

IS-SUR TONIO MONTEBELLO: Le, ma nafx; jien m‘iniex se napprova xi ħaġa bħal din!

ONOR. JULIA FARRUGIA PORTELLI: Onor. Azzopardi, għandek ismijiet? Fil-kas għaddihomlu.

ONOR. JASON AZZOPARDI: Iva.

ONOR. ALEX MUSCAT: Qed tikkwota minn xi mkien?

ONOR. JASON AZZOPARDI: Iva.

ONOR. ALEX MUSCAT: Jista’ jkollna d-dokument?

ONOR. JASON AZZOPARDI:  Sur Montebello, il-laqam “Ħafifu” jdoqqlok?

IS-SUR TONIO MONTEBELLO: Iva, idoqqli.

ONOR. JASON AZZOPARDI: U ma tafx li ngħata special leave bil-ħlas?

IS-SUR TONIO MONTEBELLO: Le, ma nafx li ngħata special leave. Inkun irrid nara l-affarijiet.

ONOR. JASON AZZOPARDI: Tliet ġimgħat wara l-elezzjoni wkoll ingħata tliet ġimgħat leave bi ħlas.

IS-SUR TONIO MONTEBELLO: Niċċekkja fuqu; ma nafx bil-każ partikolari.

ONOR. JASON AZZOPARDI: Jiġifieri din hi l-ewwel darba li qed tisma’ b’dan il-każ?

IS-SUR TONIO MONTEBELLO: Bil-“Ħafifu” smajt kemm-il darba, imma bil-każ l-ewwel darba li qed nisma’.

ONOR. JASON AZZOPARDI: Fis-civic amenity (CA) site ta’ Ta’ Qali hemm composter. Kemm hemm impjegati miegħu?

IS-SUR TONIO MONTEBELLO: Ma nafx bl-amment.

ONOR. JASON AZZOPARDI: Bejn wieħed u ieħor.

IS-SUR TONIO MONTEBELLO: Tlieta jew erbgħa, imma ma nafx.

ONOR. JASON AZZOPARDI: Kienet ilha ħafna bil-ħsara?

IS-SUR TONIO MONTEBELLO: Iva, dażgur! Staqsi lill-kuntrattur li għamlu kemm kellna inkwiet miegħu u kemm ippruvajt ngħinu biex ma jitlifx il-fondi tal-Ewropa!

ONOR. JASON AZZOPARDI: Il-ħsara ġiet rimedjata?
IS-SUR TONIO MONTEBELLO: Jekk m’iniex sejjer żball, il-ħsara ġiet rimedjata fl-aħħar xahar.

ONOR. JASON AZZOPARDI: Kien ilu bil-ħsara?

IS-SUR TONIO MONTEBELLO: Kien jaħdem on and off.

ONOR. JASON AZZOPARDI: Jiġifieri jekk xi ħadd jgħid li kien aktar ma jaħdimx milli jaħdem, ikun korrett?

IS-SUR TONIO MONTEBELLO: Le, ma jkunx korrett; ikun viċin, imma mhux korrett.

ONOR. JASON AZZOPARDI: Meta beda dan?

IS-SUR TONIO MONTEBELLO: Bl-amment ma nafx.

ONOR. JASON AZZOPARDI: Fl-2013?  Fl-2014?

IS-SUR TONIO MONTEBELLO: Naħseb li tard fl-2014.

ONOR. JASON AZZOPARDI: Triton Engineering Ltd. għandha xi kuntratt ma’ Wasteserv?

IS-SUR TONIO MONTEBELLO: Iva, Triton Engineering Ltd. kienu parti minn kosorzju li għamlu l-autoclave. 

ONOR. JASON AZZOPARDI: Tal-Marsa?

IS-SUR TONIO MONTEBELLO: Iva.
ONOR. JASON AZZOPARDI: Hemm xi standing order biex jitħallsu kull xahar ammont ta’ flus?

IS-SUR TONIO MONTEBELLO: Bħalissa hemm talba għand il-Finanzi li ma nafx jekk ġietx approvata jew le, biex jingħataw maintanence agreement bħalma ngħataw il-kumpaniji Vassallo u Bonnici fuq l-impjanti ta’ Malta North u ta’ Għawdex, biex bl-istess tip u bl-istess mod, joperaw parti mill-autoclave.

ONOR. ROBERT ABELA: Għal-liema kumpanija Vassallo qiegħed tirriferi?

IS-SUR TONIO MONTEBELLO: Għal Vassallo Builders.

ONOR. JULIA FARRUGIA PORTELLI: Spjegalna min huma, jekk jogħġbok.

ONOR. CLAYTON BARTOLO: Qiegħed tirriferi għal dak li bena d-dar ċentrali tal-Partit Nazzjonalista? (Interruzzjonijiet)

IĊ-CHAIRPERSON: Sur Montebello, semmejt kumpanija oħra. Liema kienet?

IS-SUR TONIO MONTEBELLO: Bonnici Brothers.

ONOR. JULIA FARRUGIA PORTELLI: Qabbadtu d-daqquqa lill-Onor. Azzopardi, x’jidħak! Naħseb li jafhom!

IĊ-CHAIRPERSON: Don’t rush in where angels fear to thread.

ONOR. JULIA FARRUGIA PORTELLI: Skużi? Erġa’ irrepeti!

ONOR. ROBERT ABELA: Sur President, vera qed turi rispett lejn dan il-Kumitat!

IĊ-CHAIRPERSON: Meta tieħdu linja, kapaċi toħorġu minn hawn u taqilgħu ħasla!

ONOR. JULIA FARRUGIA PORTELLI: Naqilgħu ħasla!? Aħna mdorrijin differenti mill-Partit Nazzjonalista!

ONOR. JASON AZZOPARDI: Ħalluh iwieġeb!

ONOR. JULIA FARRUGIA PORTELLI: Aħna niddjalogaw mhux naqilgħu l-ħasliet!

ONOR. ROBERT ABELA:  Min jieħu ħasla, u min jieħu tkaxkira!

IĊ-CHAIRPERSON:  Kompli, Sur Montebello.

IS-SUR TONIO MONTEBELLO: Meta ħadu t-tenders ta’ Malta North u tal-impjant ta’ Għawdex, kien hemm inbuilt fihom operations and maintenance agreements. L-autoclave ma kellux dak it-tip ta’ kuntratt u sibna ħafna diffikultajiet. Ippruvajna nieħduh mill-ewwel, imma ma rnexxilniex nieħduh mill-ewwel aħna, u allura ħassejna l-bżonn li bħalma fiż-żewġ kuntratti l-oħra, ta’ Vassallo u ta’ Bonnici, kien hemm maintenance agreement, ikun hemm l-istess tip ta’ maintenance agreement f’dan ukoll. Għadu mhux fis-seħħ, imma qed nispera li jkolli l-approvazzjoni biex ikun fis-seħħ.

ONOR. JASON AZZOPARDI: L-aħħar darba semmejt iċ-Chief Liaison Officer (CLO). Kien hemm call għalih?

IS-SUR TONIO MONTEBELLO: Is-CLO ilu f’Wasteserv mill-ewwel ġurnata li twaqqfet il-kumpanija.

ONOR. JASON AZZOPARDI: Mill-ewwel ġurnata?

IS-SUR TONIO MONTEBELLO: Mela!

ONOR. JASON AZZOPARDI: CLO?

IS-SUR TONIO MONTEBELLO: B’titli differenti bħal, pereżempju, personal assistant (PA) to the CEO.

ONOR. JASON AZZOPARDI: Iva, bilħaqq hemm ukoll il-PAs. Il-middle management għandhom ħafna PAs magħhom. Iċ-Chairman għandu PA?

IS-SUR TONIO MONTEBELLO: Iva.

ONOR. JASON AZZOPARDI: Is-CEO għandu?

IS-SUR TONIO MONTEBELLO: Dażgur li għandi.
ONOR. JASON AZZOPARDI: Iċ-Chief Operating Officer (COO) għandu?

IS-SUR TONIO MONTEBELLO: Onorevoli, onestament m’iniex qed nifhem...

ONOR. ROBERT ABELA: Qed issemmi individwu li ilu hemm mit-twelid ta’ Wasteserv!

IS-SUR TONIO MONTEBELLO: Is-CEO ta’ qabli kellu tnejn.

ONOR. JASON AZZOPARDI: Iċ-Chief Financial Officer (CFO) għandu wkoll?

IS-SUR TONIO MONTEBELLO: Mela.

ONOR. JASON AZZOPARDI: Is-Sur Manwel Micallef, li huwa ċ-Chief Officer Organisation Development (COOD) għandu wkoll? 

IS-SUR TONIO MONTEBELLO: Le, Manwel Micallef m’għandux PA.

ONOR. JASON AZZOPARDI: M’għandux PA?

IS-SUR TONIO MONTEBELLO: Le.

ONOR. JASON AZZOPARDI: X’inhi eżattament id-designation ta’ dan ix-xogħol?

IS-SUR TONIO MONTEBELLO: Fejn jidħlu unions u industrial relations. Dak it-tip ta’ xogħol.

ONOR. JASON AZZOPARDI: Ikun hemm ħafna problemi ta’ relazzjonijiet industrijali?

IS-SUR TONIO MONTEBELLO: Ovvju li jkun hemm issues.

ONOR. JASON AZZOPARDI: Jiġifieri they are beyond your remit; għandek bżonn persuna li tkun responsabbli għal hekk biss.

IS-SUR TONIO MONTEBELLO: Huwa parti minn xogħlu.

ONOR. JASON AZZOPARDI: Jiġifieri it goes beyond ir-remit ta’ CEO?

IS-SUR TONIO MONTEBELLO: Parti minnu nagħmlu jien, parti minnu jagħmlu hu.

ONOR. JASON AZZOPARDI: Tkellimna fuq l-ingaġġ, però bħal dubju telqu n-nies ukoll. Fl-aħħar sitta jew seba’ xhur telqu nies ta’ ċertu expertise?

IS-SUR TONIO MONTEBELLO: Bla dubju.  Bis-suq li hawn bħalissa, dak huwa wieħed mill-inkwiet tiegħi. Tant hawn suq tajjeb li...

ONOR. JASON AZZOPARDI: Jiġifieri minħabba s-suq?

IS-SUR TONIO MONTEBELLO: Bla dubju! Għandi s-CFO qiegħed bin-notice, telquli żewġ inġiniera u hija problema biex insib nies tajbin. It is a problem!

ONOR. JASON AZZOPARDI: Fl-aħħar sitt xhur qamet il-problema?

IS-SUR TONIO MONTEBELLO: Il-problema ilha hemmhekk, imma fl-aħħar sena saret iktar akuta. 

ONOR. JASON AZZOPARDI: Jiġifieri jekk xi ħadd jgħid li fl-aħħar sitt xhur telqu “tant”, però fis-sitt xhur ta’ qabel telqu “tant” ieħor, kif tipparagunahom?

IS-SUR TONIO MONTEBELLO: Fl-aħħar sena telqu iktar.

ONOR. JASON AZZOPARDI: X’għamilt inti biex trażżan dan l-eżodu?

IS-SUR TONIO MONTEBELLO: Jien qed nara s-suq x’qed joffri u qed nipprova ningaġġa anke minn barra minn Malta.

ONOR. JASON AZZOPARDI: To be fair, ma jiddependix minnek biss.

IS-SUR TONIO MONTEBELLO: Ovvjament! Kelli, pereżempju, tliet inġiniera li ġew għall-interview, offrejnilhom il-post, ċemplulna u qalulna li mhumiex se jaċċettaw.

ONOR. JULIA FARRUGIA PORTELLI: Hija kwestjoni ta’ pagi, għax fl-istrutturi tal-Gvern il-pagi huma inqas mill-privat?

IS-SUR TONIO MONTEBELLO: Dik hija waħda mill-issues, imma tant hawn xogħol, allajbierek, li l-inġiniera u n-nies tekniċi huma mfittxija ħafna and they can choose industrija bħal, pereżempju, il-farmaċewtika, li hija nadifa...

ONOR. JULIA FARRUGIA PORTELLI: U tħallas iktar?

IS-SUR TONIO MONTEBELLO: Tħallas iktar u hija nadifa. Kif spjegajt, Wasteserv hija industrija iebsa, maħmuġa u mimlija rwejjaħ. Inġinier tajjeb, ħafna drabi jfittex postijiet oħrajn.

ONOR. CLAYTON BARTOLO: They can be choosy.

IS-SUR TONIO MONTEBELLO: Ovvjament. Bis-suq li hawn bħalissa!

IĊ-CHAIRPERSON: Sur Montebello, inti tajtna l-istatistika tal-iskart riċiklat bejn l-2010 u l-2017. Fl-2010 qed nitkellmu fuq 21,141 tunellata.

IS-SUR TONIO MONTEBELLO: Dak x’jidħol għandna.

IĊ-CHAIRPERSON: Fl-2017 din il-figura telgħet għal 29,000 tunellata, jiġifieri fi tmien snin kien hemm żieda ta’ 8,000 tunellata, li mhuwiex xi ammont straordinarju.

IS-SUR TONIO MONTEBELLO: Però, jekk tħares lejn il-figuri tal-borża l-griża, li fiha ħafna mano d’opera, tara li minn 9,000 tunellata telgħu għal 19,000 tunellata.

ONOR. ALEX MUSCAT: Proporzjonalment, qed nitkellmu fuq aktar minn 30%.

IĊ-CHAIRPERSON: Imma fuq perjodu ta’ tmien snin, dak li daħal fl-impjant tar-riċiklaġġ, żdied bi 8,000 tunellata. Mhux hekk?

IS-SUR TONIO MONTEBELLO: Le, għax it-tip ta’ xogħol li jirrikjedi kull waste stream huwa differenti. Ma tistax tħallat karti u kartun nodfa li kulma rrid huwa li nissepara l-kartun l-oħxon mill-karta l-bajda, mal-borża l-griża, għax il-borża l-griża fiha ħafna xogħol. 

IĊ-CHAIRPERSON: Però l-bottom line huwa li kien hemm żieda ta’ 8,000 tunellata.

IS-SUR TONIO MONTEBELLO: Il-bottom line, iva.

IĊ-CHAIRPERSON: Nirreferik għall-mod kif żdiedu l-impjegati ġewwa Wasteserv. Tista’ tgħidilna over the span ta’ tmien snin, mill-2010 sal-2017, x’kienu l-proġetti, l-impjanti, l-mekkaniżmu li daħal, sena b’sena?

IS-SUR TONIO MONTEBELLO: Mill-2010 ma nistax ngħidlek, li nista’ ngħidlek huwa x’sibt u x’għamilna minn dak iż-żmien ‘il hawn.

IĊ-CHAIRPERSON: Jiġifieri f’liema snin?

IS-SUR TONIO MONTEBELLO: Mill-2014. Fl-2014 sibt l-impjant ta’ Sant’Antnin li kien fih żewġ impjanti, u numru ta’ CA sites. Imbagħad, fl-2015 inawgurajna tliet impjanti ġodda u CA site oħra. Però wieħed ma jistax jitfa’ CA site u mpjant fl-istess linja.

IĊ-CHAIRPERSON: Jiġifieri bejn l-2014 u l-2015 żidtu sit ieħor, però minflok żdied ix-xogħol, naqas.

IS-SUR TONIO MONTEBELLO: Fejn naqas ix-xogħol?

IĊ-CHAIRPERSON: Minn 20,612 tunellata niżel għal 20,076 tunellata.

IS-SUR TONIO MONTEBELLO: Imma hemmhekk qed nitkellmu fuq recyclables biss.  Hemm imbagħad il-borża s-sewda.  Jekk tħares lejn l-informazzjoni kollha tal-materjal kollu...

ONOR. CLAYTON BARTOLO: Qed nikkwotaw parti mill-informazzjoni. Din għedniha l-ġimgħa l-oħra wkoll.

IĊ-CHAIRPERSON: Ħu paċenzja, issa qed nagħmel id-domandi jien, jekk għandek aktar domandi, imbagħad għamilhom wara.

ONOR. CLAYTON BARTOLO: Il-ġimgħa l-oħra spjegajna li Wasteserv tieħu ħsieb, as an operator of last resort, il-borża s-sewda u r-riċiklaġġ. Hawnhekk għandna l-ammonti li jirrigwardjaw ir-riċiklaġġ biss, il-borża s-sewda hija nieqsa mill-formula.

IĊ-CHAIRPERSON: Jiġifieri dan l-impjant li għamiltu bejn l-2014 u l-2015 kien strettament dedikat biss għal xiex?

IS-SUR TONIO MONTEBELLO: Malta North beda jopera fl-2015. Dak qiegħed għal terz tal-borża s-sewda. Jekk wieħed iħares lejn l-istatistika jara li bħala waste fl-2010 daħlu għandna 285,000 tunellata, filwaqt li fl-2017 daħlu 353,000 tunellata, żieda ta’ kważi 60,000 tunellata. Jiġifieri l-waste baqa’ jiżdied. Imbagħad ma tridx tara biss iż-żieda fil-materjal, imma trid tara kemm qed jiġi trattat.  Fir-risposta għal domanda numru 30 hemm li fl-2010 kien qed jiġi trattat 17% biss tal-materjal kollu li jidħol, filwaqt li fl-2017 kien qed jiġi trattat 50% tal-materjal.

IĊ-CHAIRPERSON: F’termini ta’ skart riċiklat kemm jiġi?

IS-SUR TONIO MONTEBELLO: Skont ir-rapport tan-National Statistics Office (NSO), kien hemm żieda ta’ 24%.

IĊ-CHAIRPERSON: Bejn l-2010 u l-2017?

IS-SUR TONIO MONTEBELLO: Bejn l-2010 u l-2016.

IĊ-CHAIRPERSON: Let me walk you through l-ammont ta’ nies impjegati. Skont ir-risposta li tajtna inti għal mistoqsija numru 5, f’Diċembru 2012 kien hemm 418-il impjegat, filwaqt li f’Diċembru 2013 kien hemm 401 impjegat.  Qed ngħid sew?

IS-SUR TONIO MONTEBELLO: Għax telqu u ma ġewx replaced.

IĊ-CHAIRPERSON: Ngħid sew li fis-sena tal-elezzjoni, fl-2013, ċioè l-aħħar sena ta’ Gvern Nazzjonalista...

IS-SUR TONIO MONTEBELLO: Onorevoli, jien ma nidħolx fil-politika. Jekk tistaqsini meta kienet l-elezzjoni, ukoll...

ONOR. CLAYTON BARTOLO: L-iktar sena li kien hemm emails biex niftehmu!

IĊ-CHAIRPERSON: Fis-sena tal-emails...

ONOR. CLAYTON BARTOLO: Mela qed naqblu li kien hemm emails!

IĊ-CHAIRPERSON: M’intix korrett, imma jekk nagħmlu l-argument tal-emails... (Interruzzjonijiet)  Effettivament f’Diċembru 2013, fis-sena tal-elezzjoni, kien hemm inqas impjegati mill-2012.

IS-SUR TONIO MONTEBELLO: Għax ma kienx hemm replacement ta’ dawk li telqu.

IĊ-CHAIRPERSON: Hekk hu. Naqsu l-ħaddiema. Fis-sena tal-elezzjoni, f’Wasteserv... L-ewwel nett naqblu li l-elezzjoni kienet fl-2013.

IS-SUR TONIO MONTEBELLO: Hekk hu.

IĊ-CHAIRPERSON: Dak huwa stat ta’ fatt, ma jistax ikollok opinjoni dwaru, però bħala fatt, l-istatistika turi li fis-sena tal-elezzjoni, jiġifieri fl-2013, il-ħaddiema ta’ Wasteserv naqsu u mhux żdiedu. Naqblu?

IS-SUR TONIO MONTEBELLO: Tajtkom il-figuri.

IĊ-CHAIRPERSON: Imbagħad kien hemm bidla fil-Gvern. Fl-aħħar sena ta’ Gvern Nazzjonalista ...

ONOR. ALEX MUSCAT: Mhux l-aħħar sena, l-aħħar tliet xhur. Kun preċiż. L-aħħar sena kienet l-2012. L-elezzjoni saret fil-bidu ta’ Marzu, jiġifieri fl-2013 kien hemm biss xahrejn ta’ Gvern Nazzjonalista.  Jiġifieri inti qiegħed tgħid li fl-10 xhur l-oħra Gvern ġdid Laburista ma tantx impjega nies.

IĊ-CHAIRPERSON: Però issa se nibdew naraw iż-żieda. 

ONOR. ROBERT ABELA: U semmi l-2012 għax dik hija l-aħħar sena sħiħa ta’ Gvern Nazzjonalista.

IĊ-CHAIRPERSON: Fl-2012 kien hemm 418-il impjegat u fl-2013 kien hemm 401 impjegat.

ONOR. CLAYTON BARTOLO: Meta bl-istess kejl tiegħek, Sur President, bejn l-2011 u l-2012 ir-riċilklaġġ naqas minn 23,000 tunellata għal 17,000 tunellata.

IĊ-CHAIRPERSON: Issa meta tagħmel il-mistoqsijiet tiegħek, għamel dak l-argument! Jien qed nitkellem fuq l-ingaġġ. Nista’ nkun topiku iktar minn hekk? Fl-2012 kien hemm 418-il impjegat filwaqt li fl-2013 kien hemm 401 impjegat. Mela fis-sena tal-elezzjoni naqsu. Imbagħad inbidel il-Gvern u ġejna għas-sena 2014.

IS-SUR TONIO MONTEBELLO: Le, il-Gvern inbidel fl-2013.

IĊ-CHAIRPERSON: Bejn l-2013 u l-2014.

ONOR. ROBERT ABELA: Se mai trid tikkompara l-ewwel xahrejn tal-2013 mal-ewwel xahrejn tal-2014.

IĊ-CHAIRPERSON: Mela nqabblu Diċembru 2013 ma’ Diċembru 2014. Ngħid sew li hemmhekk diġà kien hemm żieda ta’ 11% fl-impjegati?
IS-SUR TONIO MONTEBELLO: Kien hemm żieda ta’ 45 ruħ.

IĊ-CHAIRPERSON: Imbagħad bejn Diċembru 2015 u Diċembru 2016 kien hemm żieda ta’ 9%. Sewwa?

ONOR. ROBERT ABELA: Li tikkompara maż-żieda fl-impjiegi fuq livell nazzjonali.

IĊ-CHAIRPERSON: Stenna għax issa ġejja s-summersault! S’issa qed ngħidu li dan kollu jikkompara maż-żieda tal-fantansiji.

ONOR. ROBERT ABELA: L-istatistika titkellem waħedha għax bejn l-impjiegi fl-2012 u l-impjiegi fl-2018...

ONOR. CLAYTON BARTOLO: Hemm qabża kbira.

IĊ-CHAIRPERSON: Imbagħad bejn Diċembru 2016 u Diċembru 2017, ċioè s-sena tal-elezzjoni, kien hemm żieda ta’ 30%, filwaqt li fis-sena tal-elezzjoni taħt Gvern Nazzjonalista – u allura qiegħed nipparaguna like with like – l-ammont kien naqas. Korrett?

IS-SUR TONIO MONTEBELLO: Tajtkom il-figuri.

IĊ-CHAIRPERSON: Minn 589, l-ammont ta’ impjegati tela’ għal 763. Minn dawn in-nies, 50% daħlu fil-ġimgħa ta’ qabel l-elezzjoni.

ONOR. CLAYTON BARTOLO: Imnalla m’hawnx l-Onor. Claudio Grech għax kieku żgur jieħu għalih fuq tal-ewwel distrett!

IĊ-CHAIRPERSON: Ikkummenta wara.

ONOR. CLAYTON BARTOLO: Qbadt mal-ewwel distrett! Għandek xi ħaġa kontrihom!

IĊ-CHAIRPERSON: Nassigurak li jien m’iniex kontra li jidħlu nies mill-ewwel distrett...

ONOR. CLAYTON BARTOLO: Mela tibqax tattakkahom lin-nies tal-ewwel distrett!

IĊ-CHAIRPERSON: ...però jien favur li kulħadd ikollu ċans jidħol jaħdem ma’ Wasteserv!

ONOR. CLAYTON BARTOLO: Li huwa żgur hu li m’hemmx emails! Ara qabel, kien hemm ħafna emails!

IĊ-CHAIRPERSON: Dak iċ-ċans fattwalment ma jeżistix. 

ONOR. ALEX MUSCAT: Sur President, inti favur li ma jkunx hemm indħil politiku?

IĊ-CHAIRPERSON: 50% tat-30% żieda li kien hemm fis-sena tal-elezzjoni ġenerali ġew mill-ewwel distrett.

ONOR. ALEX MUSCAT: Sur President, inti favur li ma jkunx hemm indħil politiku?  Irrispondini!

IĊ-CHAIRPERSON: Dażgur li favur li ma jkunx hemm indħil politiku.

ONOR. CLAYTON BARTOLO: Mela imbagħad meta tkun qed tixhed quddiem dan il-Kumitat għidilna dak l-istess kliem.

IĊ-CHAIRPERSON: Mela le!

ONOR. JULIA FARRUGIA PORTELLI: Ejjew inkomplu.

IĊ-CHAIRPERSON: Intom m’għandkomx mistoqsijiet parlamentari illum?

ONOR. JULIA FARRUGIA PORTELLI: Jien m’għandix, imma għandi Kumitat fis-6:30 p.m.

ONOR. ALEX MUSCAT: Inkomplu għaddejjin biex nagħlqu. Mhux hekk ftehmna?

IĊ-CHAIRPERSON: Le, assolutament!

ONOR. ALEX MUSCAT: Se ndawwru l-ftehim issa?

IĊ-CHAIRPERSON: Ix-xhud jieqaf meta jispiċċaw il-mistoqsijiet. Illum, dan il-Kumitat kellu jiltaqa’ mill-4:30 p.m. sas-6:00 p.m.; hawn l-Onor. Jason Azzopardi li se jkollu joħroġ, hawn l-Onor. Farrugia Portelli li għandha Kumitat ieħor. Jekk tridu nagħmlu sessjonijiet oħra, m’għandix problema. Jekk tridu niltaqgħu kuljum, niltaqgħu kuljum, m’għandix problema. 

ONOR. CLAYTON BARTOLO: Sur President, il-punt tagħna huwa li...

IĊ-CHAIRPERSON: Il-punt tagħkom huwa li meta konna qegħdin nagħmlu suġġett ieħor...

ONOR. CLAYTON BARTOLO: Konna qed indaħħlu żewġ xhieda f’kull laqgħa.  Lanqas ex Ministru tal-Land Department m’għamel erba’ seduti jixhed, għax fi tlieta ħlisna wkoll!

ONOR. JULIA FARRUGIA PORTELLI: Sur President, ħa nieħdu l-parir li tajtna inti stess fis-seduti ta’ qabel. Int stess kont tgħidilna biex ngħaġġlu ħalli nagħlqu u ndaħħlu każijiet oħra.

IĊ-CHAIRPERSON: Kemm tridu nagħmlu seduti, però ma nistgħux nagħlqu llum.

ONOR. ALEX MUSCAT:  Kemm-il seduta għandek bżonn mas-CEO?

IĊ-CHAIRPERSON: Min-naħa tiegħi, jien naħseb li seduta oħra nkunu għalaqna.

ONOR. ROBERT ABELA: Fil-każ preċedenti, kont tlabtna nagħmlu lista ta’ xhieda.  F’dan il-każ ma saritx min-naħa tagħkom. Jista’ jkollna lista?

IĊ-CHAIRPERSON: Mhux problema.

ONOR. ROBERT ABELA: Naħseb li f’ħames laqgħat għandna mhux nagħlqu!

IĊ-CHAIRPERSON: Ma naħsibx li għandu jkun hemm problema li jkun hemm lista ta’ xhieda, però li norbtu l-ammont ta’ seduti, ma naqbilx! Naturalment, meta jispiċċa xhud...

ONOR. JULIA FARRUGIA PORTELLI: Mela jien nixtieq li tiġi rreġistrata mis-segretarja ta’ dan il-Kumitat li b’effett immedjat inti, bħala Chairperson, ma terġax tagħmel restrizzjonijiet fuq din in-naħa tal-Gvern, f’kemm għandna nagħlqu suġġett, ħalli r-regoli jkunu ugwali għal kulħadd.

IĊ-CHAIRPERSON: La għamilt restrizzjonijiet, u lanqas beħsiebni nagħmel!

ONOR. ALEX MUSCAT: Iva, għamilt!

ONOR. JULIA FARRUGIA PORTELLI: Jekk fil-kas isma’ r-recording!
IĊ-CHAIRPERSON: Is-segretarja tista’ tgħidilna kemm għamilna seduti.

ONOR. JULIA FARRUGIA PORTELLI: Kont titlobna lista ta’ xhieda u tgħaġġilna. Jekk m’intix kapaċi ssibha nordnaw lil xi ħadd isib ir-recordings!

IĊ-CHAIRPERSON: Forsi tgħidilna kemm kellna seduti fuq is-suġġett ta’ Spinola?

ONOR. ALEX MUSCAT: Le, aħna qegħdin nitkellmu fuq kemm dam jixhed xhud wieħed.

ONOR. JULIA FARRUGIA PORTELLI: Jien qiegħda nitlob lis-segretarja tal-Kumitat sabiex tisma’ r-recordings tal-laqgħat fejn l-Onor. Beppe Fenech Adami talabna biex nagħlqu kemm jista’ jkun malajr, u ma nkomplux inkaxkru ħalli nkunu nistgħu nalternaw anke fuq il-każijiet. Jien qed nitlob l-istess kejl, jew nagħmlu kif tlabt inti, jew jekk se tadotta xi sistema ġdida, dik is-sistema trid tkun tgħodd għalina daqskemm tgħodd għalikom.

IĊ-CHAIRPERSON: Jien qiegħed nuża l-kejl li wżajt fil-każ ta’ Spinola fejn kellhom id-dritta li tagħmlu l-mistoqsijiet lil min tridu, kemm tridu, u ttellgħu xhieda lil min tridu.  Għamilna seduti kemm tlabtu, imbagħad naturalment kien hemm punt fejn ma kellkomx iżjed xhieda.

ONOR. JULIA FARRUGIA PORTELLI: Nerġa’ nirrepeti li jien qiegħda nitlob lis-segretarja ta’ dan il-Kumitat sabiex tisma’ r-recordings fejn inti lilna għaġġiltna.

ONOR. ROBERT ABELA: Aħna jidhrilna – u fuq din għandek taqbel magħna – ħames seduti ta’ iktar minn siegħa u nofs ‘il waħda, seba’ sigħat u nofs, fuq xhud wieħed...  Lanqas il-qorti ma tħalli... Għandu jkun hemm l-intiża ċara li s-seduta li jmiss tkun l-aħħar waħda fuq dan ix-xhud. Jekk tridu xi dokumenti mingħandu ibagħtu itolbuhom permezz ta’ email.  Li qed jiġri huwa li kull seduta jsiru iktar talbiet għal informazzjoni, li jistgħu faċilment jingħataw permezz ta’ email.

IĊ-CHAIRPERSON: Għal-laqgħa li jmiss, ir-rappreżentanti tal-Oppożizzjoni se jagħmlu li jistgħu biex kemm jista’ jkun neħilsu - f’sens metaforiku - minn dan ix-xhud.

ONOR. JULIA FARRUGIA PORTELLI: U nikkonkludu.

ONOR. ROBERT ABELA: Mela hemm l-intendiment li fil-laqgħa li jmiss nagħlqu minn dan ix-xhud.

IĊ-CHAIRPERSON: Jien m’għedtx hekk, imma probabbilment hekk se jiġri.

ONOR. ROBERT ABELA: Ejjew ħalli nagħlqu fis-seduta li jmiss. Ħames seduti fuq xhud wieħed huma aktar minn biżżejjed! Aħna mbagħad irridu nressqu l-provi tagħna wkoll! Dan il-Kumitat ma jistax jieqaf fuq każ wieħed biss, hemm każijiet oħrajn li jridu jimxu!

IĊ-CHAIRPERSON: Mela, biex nirregolaw is-sitwazzjoni.  In-naħa tal-Oppożizzjoni se tippreżenta l-lista tax-xhieda tagħha u n-naħa tal-Gvern se tippreżenta l-lista tax-xhieda tagħha sabiex inkunu nistgħu nirregolaw kemm għandna bżonn seduti.

Il-Kumitat huwa aġġornat.

Fis-6:10 p.m. il-Kumitat aġġorna.

